
საქართველოს საბანკო, საგადასახადო, სააღსრულებო და მათ მომიჯნავე
კანონმდებლობაში განხორციელებული ცვლილებები

(2011 წლის მეოთხე კვარტალი და 2012 წლის პირველ ნახევარი)

მასალა მომზადდა ფონდის "ღია საზოგადოება-საქართველო" ფინანსური
მხარდაჭერით.

ავტორის მიერ საინფორმაციო მასალაში გამოთქმული მოსაზრება არ გამოხატავს
ფონდის ”ღია საზოგადოება-საქართველოს” პოზიციას. შესაბამისად, ფონდი არ არის

პასუხისმგებელი მასალის შინაარსზე.

რევაზ საყევარიშვილი,
ანალიტიკური ცენტრი „ეკონომეტრი“

რეზიუმე

წინამდებარე ანგარიშში მიმოვიხილავთ 2011 წლის მეოთხე კვარტალსა და 2012 წლის
პირველ ნახევარში საქართველოს საბანკო, საგადასახადო, სააღსრულებო და მათ
მომიჯნავე კანონმდებლობაში განხორციელებულ იმ ცვლილებებს, რომლებიც
მნიშვნელოვან გავლენას ახდენს საქართველოს საბანკო-საფინანსო სექტორის
ფუნქციონირებასა და საბანკო ინსტიტუტების საქმიანობაზე.

საქართველოს საბანკო-საფინანსო სექტორი ქვეყნის ეკონომიკის მნიშვნელოვან სეგმენტს
მოიცავს და აქ განხორციელებული ნებისმიერი არსებითი ცვლილება პირდაპირ აისახება
საქართველოს ერთიან ბიზნეს-კლიმატზე, საინვესტიციო მიმზიდეველობასა და ქვეყნის
როგორც ეკონომიკურ, ასევე პოლიტიკურ სტაბილურობაზე.

საანგარიშო პერიოდში განხორციელებული ყველა მნიშვნელოვანი საკანონმდებლო თუ
სხვა ცვლილების შეფასების შემდეგ ცხადად ჩანს, რომ:

 უკანასკნელი 9 თვის განმავლობაში საქართველოს საბანკო, საგადასახადო,
სააღსრულებო და მათ მომიჯნავე კანონმდებლობაში, ასევე ეროვნული ბანკის
საზედამხედველო ნორმებში განხორციელდა მრავალი ცვლილება, რომელთა
პრაქტიკაში დანერგვამ საბანკო-საფინანსო სფეროში მანამდე არსებული ვითარება
მნიშვნელოვნად შეცვალა და მომავალშიც შეცვლის;

 კანონმდებლობის ნაწილში (უპირველსად, საგადასახადო და
სააღსრულებლო კანონმდებლობაში) განხორციელდა ”დროებითი” ცვლილებები,
რომელთა შერჩევითი, ერთი კონკრეტული საბანკო ინსტიტუტის წინააღმდეგ გამოყენების
შემდეგ, კანონმდებლობა კვლავ ძველ ვერსიას დაუბრუნდა;

 ყველა ტიპის საფინანსო სერვისის განმახორციელელი ინსტიტუტისთვის
(კომერციული ბანკები, მიკორსაფინანსო ორგანიზაციები, ფასიანი ქაღალდების
რეგისტრატორები, ფულადი გზავნილების განმახორციელებლები, სადაზღვევო
ორგანიზაციებისა და არასახელმწიფო საპენსიო სქემის დამფუძნებლები, საბუღალტრო
ან/და აუდიტორული საქმიანობის განმახორციელებლები, საბროკერო კომპანიები,
ვალუტის გადამცვლელ ჯიხურები, საკრედიტო კავშირები) დადგინდა და ამოქმედდა
ინფორმაციის მიღების, სისტემატიზაციის, დამუშავებისა და საქართველოს ფინანსური

მონიტორინგის სამსახურისათვის გადაცემის წესი, რომლმაც თვითეულ ამ ინსტიტუტს
მნიშვნელოვნად დაუმძიმა კლიენტთან ურთერთობის და ბაზარზე ოპერირების პირობები.

 განსაკუთრებით გამოიკვეთა „პოლიტიკურად აქტიური პირის“ ან „მასთან
უშუალო საქმიან ურთიერთობაში მყოფი პირების“ საკითხი, რომელთა მიმართაც
ნებისმიერი საფინანსო სერვისის განმახორციელებელ ინსტიტუტს ვალდებულებათა
საკმაოდ ფართო ჩამონათვალი, უფლებამოსილებები და სანქცირების პირობები
განესაზღვრა.

 შეიცვალა უნაღდო ანგარიშსწორების მანამდე არსებული წესები, რომლებმაც
ფიზიკურ პირებს შეუზღუდა შესაძლებლობა, საკუთარი საბანკო ანგარიშიდან
გადაერიცხათ თანხები სხვა იურიდიული პირის სახელით.

 ცენტრალურ ბანკს მიენიჭა უფლება, საკუთარი ნორმატიული აქტით
განსაზღვროს კომერციული ბანკის მნიშვნელოვანი წილის მფლობელი აქციონერისა და
ადმინისტრატორის შესაფერისობის დამატებითი კრიტერიუმები, რაც მანამდე არსებულ
მოთხოვნებზე დამატებითი მოთხოვნების დაწესების ბერკეტს აჩენს.

 ეროვნული ბანკის საბჭოს ფორმირებისას საკანონმდებლო წესით შესუსტდა
პროფესიული ცენზის მოთხოვნის ვალდებულება და დასაშვები გახდა საბჭოს წევრად
ეკონომიკის და/ან ფინანსების დარგში არაპროფესიონალის არჩევა.

 საფინანსო სექტორში კონტროლი გამკაცრდა და ამ პოლიტიკის ფარგლებში
ეროვნული ბანკის რეგულირების სფეროში მოექცა წვრილი საფინანსო სერვისის გამწევი
ინსტიტუტებიც, რომელთა საქმიანობაც მანამდე ცენტრალური ბანკის მხრიდან
რეგულირებას არ ექვემდებარებოდა.

 საქართველოს კონტროლის პალატასა და ეროვნულ ბანკს შორის გაფორმდა
მემორანდუმი, რომელიც მნიშვნელოვნად ცვლის და ამცირებს კლიენტის საბანკო
ინფორმაციაზე წვდომის შემზღუდავ ნორმებს და კონფიდენციალურობის მანამდე
არსებულ გარანტიებს.

ძირითადი მიგნებები და ტენდენციები

საქართველოს საბანკო-საფინანსო სექტორი ქვეყნის ეკონომიკური ზრდის და
განვითარების ერთ-ერთი უპირველესი მამოძრავებელია. ქვეყნის დამოუკიდებლად
არსებობის მთელი ისტორიის მანძილზე ქართულმა საბანკო სისტემამ არაერთი რთული
პერიოდი გამოიარა, რათა საბოლოოდ ჩამოყალიბებულიყო, როგორც ქვეყნის
ეკონომიკური მდგრადობის ერთ-ერთი უპირველესი საყრდენი.

მსოფლიოს საფინანსო-ეკონომიკურმა კრიზისმა და 2008 წლის ომმა საქართველოს
საბანკო სექტორს მნიშვნელოვანი დარტყმა მიაყენა, კრიზისიდან გამოსვლას კი
მნიშვნელოვანი დრო და დარგში სოლიდური ფინანსური რესურსების ინვესტირება
დასჭირდა.

შედეგად, 2011 წელი საბანკო სექტორმა მნიშვნელოვანი, რეკორდული მოგებით
დაასრულა. სექტორის წარმატებაში, სხვა მნიშვნელოვან გარემოებებთან ერთად,
განსაკუთრებული როლი ითამაშა საბანკო სექტორში ჩამოყალიბებული თამაშის წესების
არსებობამ და ცვლილებების საკმაოდ ფრთხილად და გამოზომილად განხორციელების
ტრადიციამ.

სტაბილური საკანონმდებლო სივრცის და ფინანსური ინსტიტუტებისთვის
პროგნოზირებადი გარემოს არსებობა ასევე მნიშვნელოვანი ხელშემწყობი გარემოებაა
საიმისოდ, რომ საქართველოში ინვესტირება და საკუთარი წარმომადგენლობების გახსნა
და ფუნქციონირება უზრუნველყონ საერთაშორისო საბანკო ინსტიტუტებმა, რომელთაგან
ნაწილს უკვე აქვს გამოთქმული მზადყოფნა ქართულ ბაზარზე შემოსვლისა და
ოპერირების დაწყების შესახებ.

ამ თვალსაზრისით განსაკუთრებულ ყურადღებას იქცევს იმ საკანონმდებლო
ცვლილებათა წყება, რომელიც ქართულ საბანკო, საგადასახადო და მათ მომიჯნავე
სფეროებში 2011 წლის ბოლოდან განხორციელდა.

საგულისხმოა, რომ ამ ცვლილებათა გარკვეული ნაწილი არსებითად ცვლის საფინანსო
ბაზარზე მანამდე არსებულ ბევრ ნორმას და მნიშვნელოვან გავლენას ახდენს როგორც
ცალკეული საბანკო-საფინანსო ინსტიტუტების საქმიანობაზე, ასევე მთლიანად
საქართველოს საფინანსო სექტორის ფუნქციონირებაზე.

საგულისხმოა, რომ ბევრი ცვლილება განხორციელებულია ადგილობრივი
კანონმდებლობის საერთაშორისო პრაქტიკასთან შესაბამისობაში მოყვანის
აუცილებლობის მოტივით და მათი განხორციელების გადაუდებლობა დასაბუთებულია
საქართველოს საერთაშორისო ვალდებულებათა შესრულების, ასევე გლობალური

რისკების (ტერორიზმი, უკანონოდ ნაშოვნი ფულის გათეთრების საფრთხე და ა.შ.)
თავიდან აცილების საჭიროებით.

ამ ლოგიკით და შესაბამის კონტექსტში განხორციელებული საკანონმდებლო და
მარეგულირებელი ნორმების ცვლილებები ნაკლებ კითხვებს აჩენს.

თუმცა, კანონმდებლობის ცვლილების გარკვეული ნაწილი ქრონოლოგიურად მჭიდროდ
უკავშირდება ქვეყანაში მიმდინარე პოლიტიკურ პროცესებს და საზოგადოებას,
საექსპერტო და პოლიტიკურ წრეებს განხორციელებული ცვლილებების პოლიტიკურ
პროცესებთან პირდაპირ დაკავშირების საფუძველს აძლევს.

ცვლილებათა მთელი პაკეტები შევიდა საქართველოს ეროვნული ბანკის შესახებ
ორგანულ კანონში, საგადასახადო კოდექსსა და სააღსრულებლო წარმოებათა შესახებ
კანონებში შევიდა. ამავდროულად, მნიშვნელოვანი ცვლილებები განიცადა
საქართველოს ეროვნული ბანკის ფინანსური ზედამხედველობის სამსახურის
საზედამხედველო ნორმებმაც, რომლებიც საფუძვლიანად შეიცვალა 2012 წლის
დასაწყისიდან და საქმიანობის ახალი ჩარჩო დაუდგინა საფინანსო ბაზარზე მოღვაწე
ყველა ტიპის საფინანსო ინსტიტუტს.

სააღსრულებო წარმოებათა შესახებ კანონი/საქართველოს საგადასახადო
კოდექსი

2011 წლის 28 ოქტომბერს საქართველოს პარლამენტმა დაჩქარებული წესით მიიღო და
გამოქვეყნებისთანავე (7 ნოემბრიდან) ამოქმედდა ცვლილებები ”სააღსრულებო
წარმოებათა შესახებ“ კანონში და ”საქართველოს საგადასახადო კოდექსში”, რომელთა
თანახმადაც საგადასახადო ორგანოებს მიენიჭათ უპირატესობა ფინანსური
დაწესებულებების უზრუნველყოფილ მოთხოვნებზე მსესხებლებთან მიმართებაში იმ
შემთხვევაში, როდესაც საგადასახადო გირავნობით ან იპოთეკით უზრუნველყოფილი
საგადასახადო მოთხოვნის საფუძველი შეიქმნა ფინანსური დაწესებულების
გირავნობის/იპოთეკის რეგისტრაციამდე.

ცვლილების მიხედვით, თუ საგადასახადო გირავნობის/იპოთეკის წარმოშობის
საფუძვლები მიეკუთვნება კომერციული ბანკის გირავნობის/იპოთეკის რეგისტრაციამდე
პერიოდს, პირველ რიგში დაკმაყოფილდება საგადასახადო გირავნობით/იპოთეკით
უზრუნველყოფილი მოთხოვნა, ხოლო შემდეგ კომერციული ბანკების მოთხოვნა.

ამ ცვლილებამ კარდინალურად შეცვალა ბანკების მდგომარეობა და გირავნობის
ფაქტორის მნიშვნელობა მათ საქმიანობაში, რადგან კანონის მანამდე არსებული

რედაქციით (შემუშავდა საბანკო ასოციაციის და შემოსავლების სამსახურის შეთანხმების
შესაბამისად) პირველ რიგში კმაყოფილდებოდა საგადასახადო გირავნობა/იპოთეკის
რეგისტრაციამდე ბანკების მიმართ არსებული ვალდებულებები, ხოლო შემდგომ
საგადასახადო გირავნობა/იპოთეკით უზრუნველყოფილი მოთხოვნა.

შესაბამისად, ბანკს ჰქონდა საშუალება, კრედიტის გაცემის წინ შეემოწმებინა კლიენტის
ქონების საგადასახადო გირავნობა/იპოთეკით დატვირთვის ფაქტი და მისი დაკრედიტების
საკითხი ამის შემდეგ გადაეწყვიტა.

განხორციელებულმა ცვლილებამ კი პრაქტიკულად შეუძლებელი გახადა იმის დადგენა,
როდის აღმოჩნდება საგადასახადო სამსახურის მოთხოვნა უპირატესი ბანკის
მოთხოვნასთან.

ამავდროულად კანონში ”სააღსრულებო წარმოებათა შესახებ” შევიდა სხვა ცვლილებაც,
რომლის შესაბამისად, იმ შემთხვევაში, თუ სააღსრულებო წარმოება მიმდინარეობს
სახელმწიფოს სასარგებლოდ და პირველ აუქციონზე არ გამოვლინდა გამარჯვებული ან
თუ აუქციონში გამარჯვებულმა ქონების ფასი არ გადაიხადა კანონით დადგენილ ვადებში,
აღსრულების ეროვნული ბიუროს მიეცა უფლება, აუქციონის დასრულებიდან 15 დღის
ვადაში გამოეცა განკარგულება სახელმწიფოს საკუთრებაში ქონების ნატურით გადაცემის
შესახებ.

საგულისხმოა, რომ ამ ცვლილებამაც ძირეულად შეცვალა მანამდე არსებული სურათი.
კანონის ძველი რედაქციით, პირველი აუქციონის ჩაშლის შემთხვევაში ინიშნებოდა
განმეორებითი აუქციონი. ახალი რედაქციით, ქონებების რეალიზაცია უფრო სწრაფად
გახდა შესაძლებელი, მათ შორის, შესაძლებელი გახდა მისი ნატურით გადაცემა
სახელმწიფოსთვის.

კანონის კიდევ ერთი შესწორებით განისაზღვრა, რომ თუ იძულებითი აუქციონი
ხორციელდება მოვალის საგადასახადო გირავნობა/ იპოთეკით დატვირთული ქონების
რეალიზაციის მიზნით, ქონების ნატურით გადასვლის შედეგად უქმდება ყველა სანივთო
უფლება, რომლებიც რეგისტრირებულია იმ ვალდებულების წარმოშობის შემდეგ,
რომლის საფუძველზედაც ქონებაზე გავრცელდა საგადასახადო გირავნობა/იპოთეკის
უფლება.

კანონის ძველ რედაქციასთან შედარებით ცვლილება აქაც თვალსაჩინოა: წინა ვერსიით,
ქონების გადაცემის შემდეგ უქმდებოდა საგადასახადო გირავნობა/იპოთეკის
რეგისტრაციის შემდეგ დარეგისტრირებული ყველა უფლება. ანუ ბანკმა ზუსტად იცოდა,
რომ მისი იპოთეკა/გირავნობა არ გაუქმდებოდა, თუ იგი  საგადასახადო

გირავნობა/იპოთეკის რეგისტრაციის თარიღს უსწრებდა. ახალი რედაქციის შესაბამისად,
ბანკისთვის ბუნდოვანი გახდა, თუ როდის გაუქმდება მისი იპოთეკა, რადგან იმ
ვალდებულების წარმოშობის თარიღი, რომლის საფუძველზეც ქონებას ედება
საგადასახადო გირავნობა/იპოთეკა, მხოლოდ მას შემდეგ ხდება ცნობილი, რაც საჯარო
რეესტრში დარეგისტრირდება საგადასახადო გირავნობა/იპოთეკა და დაინიშნება საჯარო
აუქციონი. აუქციონის დანიშვნის განცხადებაში კი არ აღინიშნება, რომ ქონება, რომელიც
აუქციონზე სარეალიზაციოდ გადის, ბანკის სასარგებლოდაა დატვირთული.

კანონის კიდევ ერთი შესწორება იძულებითი აუქციონის ჩატარების ქრონოლოგიური
ჩარჩოების შემცირებას ეხება. კერძოდ, შეცვლილი რედაქციით, აღსრულების ეროვნული
ბიურო იძულებითი აუქციონის ჩატარებას უზრუნველყოფს ყადაღის დადებიდან ერთი
თვის განმავლობაში, ხოლო იმ შემთხვევაში, თუ სარეალიზაციო ქონება შეფასებულია
სააღსრულებო წარმოების დაწყებამდე ერთი წლის განმავლობაში, აღსრულების
ეროვნული ბიურო იძულებითი აუქციონის ჩატარებას  ყადაღის დადებიდან ორი კვირის
განმავლობაში უზრუნველყოფს.

შედარებისთვის: კანონის ძველი ვერსიით, აუქციონი ტარდებოდა აღსრულების
დაწყებიდან ორი თვის განმავლობაში. ანუ პრაქტიკულად აღსრულების ვადა ბიუჯეტის
სასარგებლოდ არსებულ სააღსრულებო საქმეებზე ორი თვიდან ორ კვირამდე შემცირდა,
რადგანაც სარეალიზაციო ქონების შეფასება შესაძლებელია ძველი თარიღით
განხორციელდეს, რაც ამ მუხლის ახალი რედაქციის შესაბამისად  საშუალებას იძლევა,
რომ აუქციონი  სააღსრულებო საქმის დაწყებიდან ორი კვირის ვადაში ჩატარდეს.

ამასთან, განხორციელებული ცვლილებებით აღსრულების ეროვნული ბიურო იღებს
უფლებას, დაყადაღებული ქონების რეალიზაციისათვის დანიშნული პირველივე
აუქციონის შემდგომ (თუ არ გამოვლინდა გამარჯვებული ან თუ გამარჯვებულმა არ
გადაიხადა დადგენილ ვადაში ქონების ფასი) აუქციონის დასრულებიდან 15 დღის ვადაში
გამოსცეს განკარგულება სახელმწიფოსათვის ამ ქონების ნატურით გადაცემის შესახებ ან
ჩაატაროს განმეორებითი აუქციონი ანალოგიური შედეგებით იმ განსხვავებით, რომ
განმეორებითი წარუმატებელი აუქციონის შემთხვევაში იქნება იმის შესაძლებლობა, რომ
ეს ქონება გათავისუფლდეს რეალიზაციის განმახორციელებელი კრედიტორის
სასარგებლოდ დადებული ყადაღისაგან და  მოვალეს დაუბრუნდეს.

ამ ცვლილებით სახელმწიფომ შეიქმნა საკანონმდებლო ბაზა იმისათვის, რომ
მესაკუთრეებს უკან დაუბრუნოს ყოველგვარი (მათ შორის, ბანკის სესხების დაფარვის)
ვალდებულებისაგან თავისუფალი ქონება.

შედეგად, ფაქტიურად კანონმა უკუქმედების ძალა შეიძინა, რადგანად ბანკებმა სესხები
გასცეს კანონის ძველი ვარიანტის მოქმედების  პირობებში და ახალ რეალობაში მანამდე
კანონით მინიჭებული უფლებები დაკარგეს.

ბანკები დადგნენ ფინანსური და რეპუტაციული ზარალის საფრთხის წინაშე, რადგან
პრაქტიკულად ძალა დაკარგა იმ დოკუმენტურმა ბაზამ, რომელიც ადასტურებდა
დაკრედიტებული მსესხებლების საგადასახადო დავალიანების არარსებობას და
იპოთეკით უფლებრივად უნაკლო ქონების დატვირთვის ფაქტს.

ამიტომაც, აღნიშნული საკანონმდებლო ცვლილებით, საქართველოში არსებულმა
გირაომ ფაქტობრივად დაკარგა სესხების გაცემისთვის შესაბამისი უზრუნველყოფის
მნიშვნელობა. გირაოს არსისა და პირველი რიგის იპოთეკარის სტატუსის ნიველირება
მაღალი ალბათობით იწვევს სესხების უზრუნველყოფის ხარისხის მნიშვნელოვან
შემცირებას და სათანადოდ დამატებითი სახსრების დარეზერვირების აუცილებლობას.

საგულისხმოა, რომ მსგავსი ცვლილებები საქართველოს პარლამენტმა 2010 წელსაც
მიიღო, თუმცა საბანკო სისტემისა და საერთაშორისო საფინანსო ინსტიტუტების
ერთობლივი აქტიურობის შედეგად აღნიშნული ნორმა სამ თვეში გაუქმდა ისე, რომ არც
ამოქმედებულა.

ამჯერად კანონმდებლობის განხორციელებულ ცვლილებას პროფესიული წრიდან
პროტესი არ მოჰყოლია. შედეგად, ის საკანონმდებლო ცვლილებები, რომლის
წინააღმდეგ 2010 წელს ყველა კომერციული ბანკი და საბანკო ასოციაცია ერთად
ილაშქრებდა, 2011 წელს ყოველგვარი კონსულტაციების გარეშე, მდუმარე თანხმობის
პირობებში მიიღეს.

საგულისხმოა, რომ კანონის ახალი ნორმების მოქმედების საზიანო ხასიათის და
ბანკისთვის მიყენებული ზარალის შესახებ საბანკო სექტორის მხოლოდ ერთი მოთამაშე -
კომერციული ბანკი ”ქართუ” აკეთებს განცხადებებს.

ბანკის უმაღლესი მენეჯმენტის მტკიცებით, ხსენებულ საკანონმდებლო ცვლილებებზე
დაყრდნობით, ”ქართუს” მიმართ უპრეცენდენტო, პოლიტიკურად ანგაჟირებული კამპანია
დაიწყო. კერძოდ, ბანკის იმ კლიენტთა ქონებებზე, რომლებიც  ბანკის საკრედიტო
მოთხოვნის უზრუნველყოფის საშუალებათა მესაკუთრეებს წარმოადგენდნენ,
რეგისტრირდებოდა საგადასახადო გირავნობა/იპოთეკა (რომელთა წარმოშობის
საფუძვლები თითქოსდა წინ უსწრებდა სს "ბანკი ქართუს" სასარგებლოდ არსებული
გირავნობა/იპოთეკის რეგისტრაციას) და შემოსავლების სამსახურის სასარგებლოდ
იძულებითი სააღსრულებო წარმოება ხორციელდებოდა, რაც მოიცავდა: ა) საჯარო

იძულებით აუქციონზე ქონებათა "გასხვისების" გზით ან მის გარეშე ბანკის სასარგებლოდ
რეგისტრირებული გირავნობა/იპოთეკის უფლების გაუქმებას; ბ) ქონებების ნატურით
სახელმწიფოს საკუთრებაში გადაცემას და გ) სახელმწიფოს მიერ ქონებების დაბრუნებას
თავდაპირველი მესაკუთრეთათვის, რომლებიც, როგორც წესი, წარმოდგენილნი არიან
ოფშორულ ზონაში რეგისტრირებული კომპანიების, უცხო ქვეყნის მოქალაქეების ან/და
სულაც ხსენებულ ქონებათა თავდაპირველი მესაკუთრეების (ან მათთან დაკავშირებული
პირების) მიერ დაფუძნებული იურიდიული პირების სახით.

ამავე დროს, ადგილი ჰქონდა დაყადაღებული უძრავ–მოძრავი ქონებების საჯარო
აუქციონზე გაყიდვის იმიტაციას, რის შედეგადაც ქონებების 100% ნატურით და
უფლებრივად უნაკლოდ დაისაკუთრა სახელმწიფომ (საქართველოს ეკონომიკისა და
მდგრადი განვითარების სამინისტრომ), შესაბამისად სს „ბანკი ქართუ“–ს
იპოთეკა/გირავნობა ყველა მათგანზე გაუქმდა.

ჩატარებული 92 საჯარო აუქციონიდან მხოლოდ 33 შემთხვევაში დაფიქსირდა ვაჭრობის
ფაქტი. აუქციონებში გამარჯვებულმა არცერთმა პირმა (33 შემთხვევა) არ გადაიხადა
ქონების გაცხადებული ღირებულება, განმეორებითი აუქციონის ჩატარება არ ჩაითვალა
მიზანშეწონილად და ეს ობიექტებიც სახელმწიფომ  ნატურით დაისაკუთრა.

საყურადღებოა, რომ ნატურით დასაკუთრების შემდეგ სახელმწიფოს მიერ ამ ქონების
გასხვისება/პრივატიზება უნდა მომხდარიყო ა) საჯარო აუქციონის გზით ან ბ) პირდაპირი
მიყიდვის გზით. ა) საჯარო აუქციონის შესახებ ინფორმაციის ოფიციალური წყაროა
www.eauction.ge და www.privatization.ge, სადაც აღნიშნულ ქონებებზე აუქციონები არ
დაფიქსირებულა; ბ) პირდაპირი მიყიდვის გზით ქონების გასხვისებაზე გადაწყვეტილებას
იღებს საქართველოს პრეზიდენტი შესაბამისი ბრძანებულების საფუძველზე, რაც
სავალდებულო წესით “საქართველოს საკანონმდებლო მაცნე”-ს საიტზე გამოქვეყნებას
მოითხოვს, თუმცა დღემდე არ განხორციელებულა. ასევე არ ასახულა აღნიშნული
ინფორმაცია საქართველოს პრეზიდენტის საიტზე.

საგულისხმოა, რომ ამ ცვლილებათა ამოქმედების ექვსი თვის თავზე კრედიტორების
მოთხოვნათა რიგითობის რეგულაცია ძველ მდგომარეობას დაუბრუნდა.

მიღებული გადაწყვეტილებით, რომელიც ძალაში 2012 წლის 19 აპრილს შევიდა,
კრედიტორების მოთხოვნათა რიგითობის რეგულაცია, 2011 წლის ნოემბრამდე არსებულ
ნორმას დაუბრუნდა და რიგითობის პროცესში, გირავნობის/იპოთეკის წარმოშობის
საფუძვლის არსებობა განმსაზღვრელი უკვე აღარ იქნება.

კერძოდ, თუ საგადასახადო გირავნობის/იპოთეკის რეგისტრაციამდე პირის ქონების
მიმართ რეგისტრირებულია კომერციული ბანკების, მიკროსაფინანსო ორგანიზაციების,
სადაზღვევო ორგანიზაციების, საერთაშორისო და "კომერციული ბანკების საქმიანობის
შესახებ" კანონით განსაზღვრული განვითარებული ქვეყნების საფინანსო ინსტიტუტების
გირავნობის/იპოთეკის უფლება და ხდება ამ ქონების რეალიზაცია, ამოღებული თანხით
პირველ რიგში დაკმაყოფილდება ზემოთ აღნიშნული ფინანსური ინსტიტუტების
მოთხოვნა საგადასახადო გირავნობის/იპოთეკის რეგისტრაციამდე წარმოშობილი
ვალდებულების ნაწილში, საგადასახადო დავალიანების მოთხოვნის დაკმაყოფილება კი
შემდეგ მოხდება.

კანონის ძველი ნორმის დაბრუნება საკანონმებლო ორგანოში ”ბიზნეს სექტორის”
მოთხოვნით აიხსნა. ძველი ნორმის დაბრუნების აუცილებლობაზე მსჯელობისას
საქართველოს პარლამენტში საპარლამენტო ოპოზიციის მხრიდან ხაზგასმით აღინიშნა,
რომ „2011 წლის დამლევს მიღებული ნორმით ზიანი არაერთ კომერციულ ბანკს მიადგა“.
თუმცა, ამ დროისთვის კანონის ნორმათა ცვლილებით გამოწვეულ ზარალზე მხოლოდ
კომერციული ბანკი ”ქართუ” საუბრობს, რომლის ერთპიროვნული მფლობელი
მიყენებულ ზარალს დაახლოებით 200 მილიონ ლარად აფასებს.

ამასთან, საგულისხმოა კიდევ ერთი ცვლილება, რომელის ინიცირებაც ”სააღსრულებლო
წარმოებათა შესახებ” კანონში 2012 წლის მაისში მოხდა. ინიციატივის მიხედვით,
აღსრულების ბიუროს, შესაძლოა, იუსტიციის მინისტრის ბრძანებით, ნებისმიერი
საქმიანობის განხორციელების შესაძლებლობა მიეცეს.

კერძოდ, აღსრულების ეროვნული ბიურო უფლებამოსილია იუსტიციის მინისტრის
ბრძანებით განახორციელოს საქმიანობა, რომელიც პირდაპირ არ არის
გათვალისწინებული ”სააღსრულებო წარმოებათა შესახებ” კანონით.

ეს ცვლილება განპირობებულია იმ გარემოებით, რომ ამ ინიციატივის შესაბამისად,
აღსრულების ბიუროს სესხების, იპოთეკების და გირავნობების რეგისტრაციისა და
კონტროლის შესაძლებლობა ემატება, რაც მის უფლებამოსილებას მნიშვნელოვნად
გაზრდის.

”სააღსრულებო წარმოებათა შესახებ“ კანონში 2011 წლის 28 ოქტომბრიდან მიღებულმა
და დაუყოვნებლივ ამოქმედებულმა ცვლილებებმა მნიშვნელოვნად გაართულა ბანკების
მიერ საკუთარი საქმიანობის განხორციელების შესაძლებლობა უძრავი ქონების
გირავნობის პრაქტიკის გამოყენებით.

კანონის ცვლილებამ დიამეტრულად შეცვალა ბანკების მდგომარეობა და კრედიტების
დაცულობის ხარისხი პრაქტიკულად გაანულა, რადგან ბანკებმა პრაქტიკულად დაკარგეს
შესაძლებლობა, კრედიტის გაცემის წინ შეემოწმებინათ კლიენტის ქონების საგადასახადო
გირავნობა/იპოთეკით დატვირთვის ფაქტი და მხოლოდ ამის შემდეგ გადაეწყვიტათ მისი
დაკრედიტების საკითხი.

პარალელურად, ამავე კანონში შეტანილი სხვა ცვლილებებით, თუ სააღსრულებო
წარმოება მიმდინარეობდა სახელმწიფოს სასარგებლოდ, საერთოდ გაუქმდა
განმეორებითი აუქციონის საჭიროება და აღსრულების ეროვნულ ბიუროს მიეცა უფლება,
აუქციონის დასრულებიდან 15 დღის ვადაში გამოეცა განკარგულება სახელმწიფოს
საკუთრებაში ქონების ნატურით გადაცემის შესახებ (თუ პირველ აუქციონზე არ
გამოვლინდა გამარჯვებული ან თუ აუქციონში გამარჯვებულმა ქონების ფასი
გამარჯვებულმა არ გადაიხადა კანონით დადგენილ ვადებში).

რაც შეეხება თავად აუქციონის გამართვის ვადებს, კანონის კიდევ ერთი შესწორებით,
იძულებითი აუქციონის ჩატარების ვადად ყადაღის დადებიდან ერთი თვვე განისაზღვრა,
ხოლო იმ შემთხვევაში, თუ სარეალიზაციო ქონება სააღსრულებო წარმოების დაწყებამდე
ერთი წლის განმავლობაში შეფასდა - ორი კვირა. შესაბამისად, აღსრულების ვადა
ბიუჯეტის სასარგებლოდ არსებულ სააღსრულებო საქმეებზე შემცირდა ოთხჯერ - ორი
თვიდან ორ კვირამდე.

საბოლოოდ, ფაქტიურად კანონმა შეიძინა უკუქმედების ძალა, რადგანად ბანკებმა სესხები
გასცეს კანონის ძველი ვარიანტის მოქმედების  პირობებში და ახალ რეალობაში მანამდე
კანონით მინიჭებული უფლებები დაკარგეს.

”სააღსრულებო წარმოებათა შესახებ“ კანონში შეტანილი ამ და სხვა ცვლილებებით,
ბაზარზე მოქმედი ბანკები მნიშვნელოვანი ფინანსური და რეპუტაციული ზარალის
საფრთხის წინაშე დადგნენ.

ის ფაქტი, რომ საკანონმდებლო ცვლილებებით მიღებული ახალი რეჟიმი  გამოყენებულ
იქნა ბაზარზე მოქმედი მხოლოდ ერთი კომერციული ბანკის წინააღმდეგ, რომლის
ბენეფიციარი მესაკუთრეც ოპოზიციური კოალიციის ლიდერია, მაღალი ალბათობით
მიუთითებს საკანონმდებლო ცვლილებების მიღების პოლიტიკურ კონტექსტზე.

ამ ეჭვს ადასტურებს ის გარემოებაც, რომ მას შემდეგ, რაც ოპოზიციონერი პოლიტიკოსის
კუთვნილი ბანკის წინააღმდეგ განხორციელდა ახალი კანონმდებლობით განსაზღვრული
ყველა სადამსჯელო ღონისძიება, კანონმდებლობა კვლავინდებურად ძველი - 6 თვის
წინანდელი სახით ამოქმედდა.

ფინანსური მონიტორინგის სამსახურის ბრძანებები

2012 წლის იანვარში საქართველოს ფინანსური მონიტორინგის სამსახურის ეგიდით
გამოიცა ბრძანებები, რომლებმაც ახლებურად დაუდგინა ინფორმაციის მიღების,
სისტემატიზაციის, დამუშავებისა და საქართველოს ფინანსური მონიტორინგის
სამსახურისათვის გადაცემის წესი საქართველოს საფინანსო ბაზარზე მოქმედ ყველა
ინსტიტუტს: კომერციულ ბანკებს, მიკორსაფინანსო ორგანიზაციებს, ფასიანი ქაღალდების
რეგისტრატორებს, ფულადი გზავნილების განმახორციელებლებს, სადაზღვევო
ორგანიზაციებისა და არასახელმწიფო საპენსიო სქემის დამფუძნებლებს, საბუღალტრო
ან/და აუდიტორული საქმიანობის განმახორციელებლებს, საბროკერო კომპანიებს,
ვალუტის გადამცვლელ ჯიხურებს, საკრედიტო კავშირებს.

ყველა ბრძანებისა და დებულების განმარტებაში ნათქვამია, რომ მათი მიღება
განპირობებულია ”უკანონო შემოსავლის ლეგალიზაციის აღკვეთის ხელშეწყობის შესახებ”
საქართველოს კანონისა და საქართველოს სხვა ნორმატიული აქტების საფუძველზე.

ამავდროულად, თითოეული ინსტიტუტის მიმართ, ძველი მოთხოვნების პარალელურად,
დგინდება მოთხოვნათა ახალი წყება, რომელიც კლიენტების მიმართ
განსახორციელებელი აუცილებელი აქტივობების ჩარჩოებს განსაზღვრავს.

ინფორმაციის მიღების, სისტემატიზაციის, დამუშავებისა და საქართველოს ფინანსური
მონიტორინგის სამსახურისათვის გადაცემის წესის შესახებ დებულებები ადგენს, რომ
ტერმინთა შინაარსი ისაზღვრება შემდეგნაირად:

უკანონო შემოსავლის ლეგალიზაცია – უკანონო შემოსავლისათვის კანონიერი სახის
მიცემა (შეძენა, გამოყენება, გადაცემა ან სხვა მოქმედება), აგრეთვე მისი ნამდვილი
წარმოშობის, მესაკუთრის ან მფლობელის ან/და ქონებრივი უფლებების დამალვა ან
შენიღბვა ან/და ასეთი ქმედების ჩადენის მცდელობა;

საეჭვო გარიგება – გარიგება (მიუხედავად თანხის ოდენობისა და ოპერაციის სახეობისა),
რომელზედაც არსებობს საფუძვლიანი ეჭვი, რომ იგი დაიდო ან შესრულდა უკანონო
შემოსავლის ლეგალიზაციის მიზნით ან/და ქონება (მათ შორის, ფულადი სახსრები),
რომლის საფუძველზედაც დაიდო ან შესრულდა გარიგება, მოპოვებულია ან
წარმოშობილია დანაშაულებრივი საქმიანობიდან, ან/და გარიგება დაიდო ან შესრულდა
ტერორიზმის დაფინანსების მიზნით (ეჭვს იწვევს გარიგების მონაწილე პირი ან გარიგების
თანხის წარმოშობა, ან არსებობს სხვა საფუძველი, რომლის გამოც გარიგება შეიძლება
მიჩნეულ იქნეს საეჭვოდ), ან რომ მისი მონაწილე რომელიმე პირი შეტანილია

ტერორისტთა ან ტერორიზმის ხელშემწყობ პირთა სიაში ან/და შესაძლებელია
დაკავშირებული იყოს მათთან, ან/და რომ მასში მონაწილე ფულადი სახსრები
შესაძლებელია დაკავშირებული იყოს ან გამოყენებულ იქნეს ტერორიზმისათვის,
ტერორისტული აქტისათვის ან ტერორისტების მიერ ან ტერორისტული ორგანიზაციის ან
ტერორიზმის დამფინანსებლის მიერ, ან რომ მისი მონაწილე რომელიმე პირის
იურიდიული ან ფაქტობრივი მისამართი ან საცხოვრებელი ადგილი არის
არაკოოპერირებად (არამოთანამშრომლე) ზონაში, ან რომ მისი თანხის გადარიცხვა
ხდება ასეთ ზონაში ან ასეთი ზონიდან;

უჩვეულო გარიგება – რთული, უჩვეულოდ დიდი გარიგება, აგრეთვე გარიგებათა ტიპი,
რომელსაც არ აქვს აშკარა ეკონომიკური (კომერციული) შინაარსი ან აშკარა კანონიერი
მიზანი, არ შეესაბამება გარიგების მონაწილე პირის ჩვეულებრივ საქმიანობას;

პოლიტიკურად აქტიური პირი – უცხო ქვეყნის მოქალაქე, რომელსაც შესაბამისი ქვეყნის
კანონმდებლობის მიხედვით უკავია სახელმწიფო (საჯარო) პოლიტიკური თანამდებობა
ან/და ეწევა მნიშვნელოვან სახელმწიფოებრივ და პოლიტიკურ საქმიანობას.
პოლიტიკურად აქტიური პირები არიან: სახელმწიფოს მეთაური, მთავრობის
ხელმძღვანელი და მთავრობის წევრი, აგრეთვე მათი მოადგილეები, სამთავრობო
დაწესებულების ხელმძღვანელი, პარლამენტის წევრი, უზენაესი სასამართლოს წევრი,
საკონსტიტუციო სასამართლოს წევრი, სამხედრო ძალების ხელმძღვანელი პირი,
ცენტრალური (ეროვნული) ბანკის საბჭოს წევრი, ელჩი, სახელმწიფოს წილობრივი
მონაწილეობით მოქმედი საწარმოს ხელმძღვანელი პირი, პოლიტიკური პარტიის
(გაერთიანების) ხელმძღვანელი, პოლიტიკური პარტიის (გაერთიანების) აღმასრულებელი
ორგანოს წევრი, სხვა მნიშვნელოვანი პოლიტიკური მოღვაწე, ასევე მათი ოჯახის წევრები,
აგრეთვე მასთან უშუალო საქმიან ურთიერთობაში მყოფი პირი; პირი პოლიტიკურად
აქტიურ პირად ითვლება ზემოაღნიშნული თანამდებობის დატოვებიდან ერთი წლის
განმავლობაში;

ოჯახის წევრი – პირის მეუღლე, შვილი (მათ შორის, გერი) და მისი მეუღლე, მშობელი, და,
ძმა;

პოლიტიკურად აქტიურ პირთან უშუალო საქმიან ურთიერთობაში მყოფი პირი – ფიზიკური
პირი, რომელიც ფლობს ან/და აკონტროლებს იმ იურიდიული პირის წილს ან ხმის
უფლების მქონე აქციებს, რომლის წილს ან ხმის უფლების მქონე აქციებს ფლობს ან/და
აკონტროლებს პოლიტიკურად აქტიური პირი, აგრეთვე მასთან სხვაგვარ მჭიდრო საქმიან
ურთიერთობაში მყოფი პირი.

რაც შეეხება რეგულაციებს, ცალკეული საფინანსო ინსტიტუტების მიმართ ისინი ასე
გამოიყურება:

კომერციული ბანკები (წესის მიღების თარიღი - 18.01.2012)

კომერციულ ბანკებს ევალებათ, მონიტორინგს დაუქვემდებარონ:

ნებისმიერი ფინანსური ოდენობის საბანკო ოპერაცია, თუ  მას საეჭვოდ მიიჩნევენ.

მონიტორინგს ექვემდებარება აგრეთვე საეჭვო გარიგების დადების ან საბანკო ოპერაციის
შესრულების მცდელობა ან/და სხვა ფაქტი (გარემოება), რომელიც, საქართველოს
ფინანსური მონიტორინგის სამსახურის წერილობითი მითითებების შესაბამისად შეიძლება
უკანონო შემოსავლის ლეგალიზაციას ან ტერორიზმის დაფინანსებას უკავშირდებოდეს.

ბანკებმა განსაკუთრებული ყურადღება უნდა მიაქციონ უჩვეულო გარიგებებსა და იმ
გარიგებებს, რომელთაც არ აქვთ აშკარა ეკონომიკური (კომერციული) შინაარსი ან აშკარა
კანონიერი მიზანი, შესაძლებლობის ფარგლებში შეისწავლონ ასეთი გარიგების დადების
მიზანი და საფუძველი და წერილობით დააფიქსირონ მიღებული შედეგები.

ამავე დროს, ბანკები ”თავად განსაზღვრავენ მათთან საქმიანი ურთიერთობით
დაკავშირებული პირის გარიგების უჩვეულო გარიგებისთვის მიკუთვნების პრინციპებს” ანუ
ეს მიდგომა არანაირ უნივერსალურ პრინციპს არ ემყარება და ყოველი ბანკი თავად არის
უფლებამოსილი დაადგინოს კრიტერიუმები.

იმავდროულად, ფინანსური მონიტორინგის სამსახურს უფლება აქვს განსაზღვროს
კონკრეტული სახის გარიგებათა (საბანკო ოპერაციათა) ჩამონათვალი (ან მათი
დამახასიათებელი ნიშნები, როგორიცაა საბანკო ოპერაციის (გარიგების) მონაწილე
პირთა საქმიანობის სფერო, მათი ადგილმდებარეობის (რეგისტრაციის ადგილის)
გეოგრაფიული არეალი, გარიგების (საბანკო ოპერაციის) არსი და სხვა), რომელთა
შესახებაც უნდა ეცნობოს საქართველოს ფინანსური მონიტორინგის სამსახურს.

თავად ბანკებს ევალებათ შიდა კონტროლის მექანიზმის ამოქმედება, რაც მოიცავს მათთან
საქმიანი ურთიერთობებით პირდაპირ თუ ირიბად დაკავშირებული ყველა პირის
იდენტიფიკაციას, პოლიტიკურად აქტიური პირების მიმართ ღონისძიებების გატარებას;

საეჭვო, უჩვეულო და/ან დანაწევრებული საბანკო ოპერაციების (გარიგებების)
გამოვლენის მიზნით, ბანკი ვალდებულია შექმნას მონაცემთა ელექტრონული ბაზა
(სისტემა);

ამავდროულად, დადგენილია, რომ ბანკი ვალდებულია, მოახდინოს კლიენტის (მისი
წარმომადგენლისა და მარწმუნებლის, აგრეთვე მესამე პირის, თუ გარიგება იდება მესამე
პირის სასარგებლოდ) იდენტიფიკაცია და მიიღოს გონივრული ზომები მისი ვინაობის
გადასამოწმებლად სანდო და დამოუკიდებელი წყაროდან მოპოვებული ინფორმაციის
(დოკუმენტების) საფუძველზე, როდესაც: ა) გარიგების (ოპერაციის) თანხა აღემატება 3000
ლარს (ან მის ეკვივალენტს სხვა ვალუტაში); ბ) ფულადი სახსრების საგადახდო ან
შეტყობინებების გაცვლის სისტემებით განხორციელებული ადგილობრივი და
საერთაშორისო ოპერაციებისას (გადარიცხვებისა და ფულადი გზავნილებისას), რომლის
თანხა აღემატება 1500 ლარს (ან მის ეკვივალენტს სხვა ვალუტაში). ეს ნიშნავს, რომ ბანკმა
ტრანზაქციათა საკმაოდ დიდი ოდენობის მონაწილეთა იდენტიფიცირება უნდა
მოახდინოს.

ამავე დროს, ბანკს არა აქვს უფლება, გაუწიოს მომსახურება კლიენტს, ან დაამყაროს
პირთან საქმიანი ურთიერთობა (მათ შორის, აწარმოოს ისეთი საბანკო ოპერაციები,
რომლებიც არ ითვალისწინებენ პირის მიერ საბანკო ანგარიშის გახსნას, კერძოდ,
ფულადი გზავნილების გაგზავნა ან მიღება, უცხოური ვალუტის ყიდვა-გაყიდვა
ბანკნოტების საშუალებით, ბანკნოტების გადაცვლა და სხვა), თუ წინასწარ არ მოახდენს
მის იდენტიფიკაციას ამ მუხლის პირველი პუნქტით გათვალისწინებულ შემთხვევებში.

გარდა ამისა, ბანკი ვალდებულია კლიენტთან საქმიანი ურთიერთობის დაწყებამდე
გამოარკვიოს, თუ რა სახით და რა მიზნით სურს მას ბანკთან ურთიერთობა, მუდმივად
აწარმოოს არსებულ კლიენტებსა და ბანკს შორის ურთიერთობის შესწავლა.

ცალკე ისაზღვრება ბანკების ურთიერთობის წესი პოლიტიკურად აქტიურ პირებთან.
კერძოდ, ბანკი ვალდებულია, გამოარკვიოს მიეკუთვნება თუ არა კლიენტი ან მისი
ბენეფიციარი მესაკუთრე პოლიტიკურად აქტიური პირის კატეგორიას. თუ ფაქტი
დადასტურდა, გარდა „უკანონო შემოსავლის ლეგალიზაციის აღკვეთის ხელშეწყობის
შესახებ“ საქართველოს კანონით გათვალისწინებულისა, ბანკმა უნდა მიიღოს ბანკის
ხელმძღვანელობისგან ასეთ პირთან საქმიანი ურთიერთობის დამყარების ნებართვა;
მიიღოს გონივრული ზომები ასეთი პირის ფულადი სახსრების, ქონების წარმომავლობის
დასადგენად; განახორციელოს ასეთ პირთან თავისი საქმიანი ურთიერთობების
გაძლიერებული მონიტორინგი.

ამავდროულად, ბანკი ვალდებულია, კლიენტის იდენტიფიკაციისათვის წარმოდგენილი
ინფორმაცია (დოკუმენტები) მატერიალური ან ელექტრონული ფორმით, ასევე საბანკო
ოპერაციის (გარიგების) შესახებ სხვა ინფორმაცია, კლიენტის ანგარიშის შესახებ
დოკუმენტაცია და საქმიანი კორესპონდენცია შეინახოს ამ კლიენტთან საქმიანი



16

ურთიერთობის გაწყვეტის მომენტიდან არანაკლებ 6 წლის განმავლობაში, თუ შესაბამისი
საზედამხედველო ორგანოს მიერ არ არის მოთხოვნა უფრო მეტი ვადით შენახვაზე ან/და
საქართველოს კანონმდებლობით ასეთი ინფორმაციის (დოკუმენტებისა და ჩანაწერების)
შენახვისათვის უფრო მეტი ვადა არ არის დაწესებული. ამასთან, ზემოაღნიშნული ვადით
უნდა შეინახოს ბანკში როგორც ელექტრონულად დაფიქსირებული მონაცემები
(შესაბამისი მონაცემთა ბაზები და სხვა), ასევე დოკუმენტურად არსებული ინფორმაცია.

ვალუტის გადამცვლელი პუნქტები (18.01.2012)

ვალუტის გადამცვლელ პუნქტებს 2012 წლის 1 აპრილამდე დაეკისრათ ვალდებულება,
უზრუნველყონ ელექტრონული ფოსტის ამოქმედება, კლიენტებისა და სხვა შესაბამისი
პირების საიდენტიფიკაციო მონაცემებისა და მონიტორინგს დაქვემდებარებული
გარიგებების შესახებ მონაცემების ელექტრონული ბაზის შექმნა და დანაწევრების მიზნით
განხორციელებული ვალუტის ყიდვა-გაყიდვის ოპერაციების გამოვლენისათვის შესაბამისი
პროგრამული უზრუნველყოფის დანერგვა.

ეს ვადა უკვე გასულია და, მართალია, ფინანსური მონიტორინგის სამსახურს შესაბამისი
სანქციები არ აუმოქმედებია, მაგრამ ყველა ის პუნქტი, რომელსაც ეს მოთხოვნა არ
შეუსრულებია, უკვე ავტომატურად ითვლება კანონდამრღვევად და სანქცირებას
ექვემდებარება.

ვალუტის გადამცვლელ პუნქტებსაც ეკისრებათ ვალდებულება, განსაკუთრებული
ყურადღება მიაქციონ უჩვეულო გარიგებებს, რომელთაც არ აქვთ აშკარა ეკონომიკური
(კომერციული) შინაარსი ან აშკარა კანონიერი მიზანი, შესაძლებლობის ფარგლებში
შეისწავლონ ასეთი გარიგების დადების მიზანი და საფუძველი და წერილობით
დააფიქსირონ მიღებული შედეგები. ამასთან, თავად განსაზღვრონ მათთან საქმიანი
ურთიერთობით დაკავშირებული პირის გარიგების უჩვეულო გარიგებისთვის მიკუთვნების
პრინციპები.

ფინანსური მონიტორინგის სამსახურის წესითვე, ვალუტის გადამცვლელმა პუნქტმა,
რომელიც (პრაქტიკიდან გამომდინარე) ხშირად მხოლოდ ერთ ან ორ ადამიანს ასაქმებს,
უნდა შეიმუშაოს შიდა ინსტრუქცია, რომლითაც უნდა განისაზღვროს ვალუტის
გადამცვლელი პუნქტის კლიენტების, მისი წარმომადგენლისა და მარწმუნებლის,
ბენეფიციარი მესაკუთრის, აგრეთვე, თუ ოპერაცია (გარიგება) სრულდება მესამე პირის
სასარგებლოდ – ამ პირის და „უკანონო შემოსავლის ლეგალიზაციის აღკვეთის
ხელშეწყობის შესახებ“ საქართველოს კანონით განსაზღვრული სხვა შესაბამისი პირების
იდენტიფიკაციის, აგრეთვე პოლიტიკურად აქტიური პირების დადგენის წესი. ასევე -

მონიტორინგის განხორციელებასთან დაკავშირებული ინფორმაციის აღრიცხვის,
სისტემატიზაციის და შენახვის წესი.

ვალუტის გადამცვლელი პუნქტის უშუალო მფლობელი კი ვალდებულია,
უზრუნველყოს პუნქტის აღჭურვა შესაბამისი ტექნიკური და პროგრამული საშუალებებით,
ინფორმაციისა და დოკუმენტების საიმედოდ შენახვის საშუალებებით; უზრუნველყოს
ელექტრონული ფოსტის ამოქმედება, კლიენტებისა და სხვა შესაბამისი პირების
საიდენტიფიკაციო მონაცემებისა და მონიტორინგს დაქვემდებარებული გარიგებების
შესახებ მონაცემების ელექტრონული ბაზის შექმნა და დანაწევრების მიზნით
განხორციელებული ვალუტის ყიდვა-გაყიდვის ოპერაციების გამოვლენისათვის შესაბამისი
პროგრამული უზრუნველყოფის დანერგვა.

ასევე სათანადოდ გაფორმებული გადაწყვეტილებით უნდა განსაზღვროს მონიტორინგის
განხორციელებაზე პასუხისმგებელი თანამშრომელი და მას შესაბამისი ფუნქციების
შესრულება დააკისროს. სათანადოდ გაფორმებული გადაწყვეტილებითვე განსაზღვროს
ვალუტის ყიდვა-გაყიდვის ოპერაციის საეჭვოდ და/ან დანაწევრების მიზნით
განხორციელებულად მიჩნევისა და საქართველოს ფინანსური მონიტორინგის
სამსახურისათვის ანგარიშგების ფორმების წარდგენის თაობაზე გადაწყვეტილების
მიღების, აგრეთვე ანგარიშგების ფორმების შევსებისა და მონიტორინგის პროცესთან
დაკავშირებული სხვა მასალების ხელმოწერის უფლებამოსილების მინიჭების საკითხები.

ეს მოთხოვნები უკვე ძალაშია ვალუტის გადამცვლელი პუნქტების მიმართ მთელი
საქართველოს მასშტაბით, მათ შორის იქაც, სადაც არ არის უზრუნველყოფილი
ინტერნეტის ხელმისაწვდომობა და რთულია საუბარი სავალუტო ჯიხურების რაიმე სახის
პროგრამულ უზრუნველყოფაზე.

ამავე დროს, თუ გარიგება საეჭვოა ან 3 000 ლარს აღემატება, ვალუტის გადამცვლელი
პუნქტი ვალდებულია მოახდინოს კლიენტის ბენეფიციარი მესაკუთრის იდენტიფიკაცია,
ასევე მიიღოს გონივრული ზომები მისი ვინაობის გადამოწმების მიზნით სანდო,
დამოუკიდებელ წყაროზე დაყრდნობით და დარწმუნდეს, რომ იცის, ვინ არის კლიენტის
ბენეფიციარი მესაკუთრე. ბენეფიციარი მესაკუთრის მიმართ უნდა გატარდეს ფიზიკური
პირისთვის გათვალისწინებული საიდენტიფიკაციო პროცედურები.

ვალუტის გადამცვლელი პუნქტი კლიენტის (მისი ბენეფიციარი მესაკუთრის)
იდენტიფიკაციისას ან/და მისი ვინაობის გადამოწმებისას შეიძლება დაეყრდნოს მესამე
პირს/შუამავალს, რომელიც საერთაშორისო სტანდარტების გათვალისწინებით
ახორციელებს პირის და მისი ბენეფიციარი მესაკუთრის იდენტიფიკაციას და მათი
ვინაობის გადამოწმებას.

ვალუტის გადამცვლელი პუნქტიც თავად განსაზღვრავს პროცედურებს, რომლებიც
აუცილებელია პირის იდენტიფიკაციისათვის. და თუ გადამცვლელმა პუნქტმა ვერ
მოახერხა კლიენტის იდენტიფიცირება, ის არ არის უფლებამოსილი, გაუწიოს მას
მომსახურება.

იდენტიფიკაციის სტანდარტული პროცედურის შედეგად კი სავალუტო ჯიხურმა უნდა
დაადგინოს კლიენტის სახელი და გვარი, მოქალაქეობა, დაბადების თარიღი,
საცხოვრებელი ადგილი, პირადობის მოწმობის (პასპორტის) ნომერი და მოქალაქის
პირადი ნომერი პირადობის მოწმობის (პასპორტის) მიხედვით.

თუ ფიზიკური პირი რეგისტრირებულია როგორც ინდივიდუალური მეწარმე, ასეთ
შემთხვევაში ვალუტის გადამცვლელმა პუნქტმა უნდა დაადგინოს შესაბამისი
რეგისტრაციის თარიღი, ნომერი, მარეგისტრირებელი ორგანო და გადასახადის
გადამხდელის საიდენტიფიკაციო ნომერი, იურიდიული პირის შემთხვევაში - სრული
სახელწოდება, საქმიანობის საგანი, იურიდიული მისამართი (ფილიალის ან
წარმომადგენლობის შემთხვევაში, როგორც მისი მისამართი, ასევე სათავო
დაწესებულების მისამართი), მარეგისტრირებელი ორგანო, რეგისტრაციის თარიღი და
ნომერი, გადასახადის გადამხდელის საიდენტიფიკაციო ნომერი, ხელმძღვანელობასა და
წარმომადგენლობაზე უფლებამოსილი პირების საიდენტიფიკაციო მონაცემები.

ამავე დროს, ვალუტის გადამცვლელი პუნქტი ვალდებულია აწარმოოს კლიენტთან
საქმიანი ურთიერთობის მუდმივი მონიტორინგი, რომელიც მოიცავს კლიენტისა და მისი
ბენეფიციარი მესაკუთრის შესახებ მიმდინარე ინფორმაციისა და ჩანაწერების შენახვას;
არსებული საიდენტიფიკაციო მონაცემების პერიოდულ განახლებას და მათ მოქმედ
ნორმებთან შესაბამისობას; გარიგების დეტალურ შესწავლას, იმისათვის, რომ დადგინდეს,
შეესაბამება თუ არა გარიგება კლიენტის შესახებ მის ცოდნას, კლიენტის კომერციულ ან
პირად საქმიანობას, და რისკის ჯგუფს და, საჭიროების შემთხვევაში, ქონების (მათ შორის,
ფულადი სახსრების) წარმომავლობას.

ისევე, როგორც ფინანსური სერვისით დაკავებული მსხვილი ინსტიტუტები, ვალუტის
გადამცვლელი პუნქტიც ვალდებულია გამოარკვიოს, მიეკუთვნება თუ არა კლიენტი ან
მისი ბენეფიციარი მესაკუთრე პოლიტიკურად აქტიურ პირის კატეგორიას და მიიღოს
გონივრული ზომები ასეთი პირის ფულადი სახსრების, ქონების წარმომავლობის
დასადგენად და განახორციელოს ასეთ პირთან თავისი საქმიანი ურთიერთობების
გაძლიერებული მონიტორინგი.

ვალუტის გადამცვლელი პუნქტი ასევე ვალდებულია, კლიენტების (მათი
წარმომადგენლების) საიდენტიფიკაციო მონაცემები დოკუმენტური ან ელექტრონული
ფორმით, ასევე ინფორმაცია (დოკუმენტები) ვალუტის ყიდვა-გაყიდვის ოპერაციების
შესახებ შეინახოს კლიენტთან საქმიანი ურთიერთობების გაწყვეტიდან არანაკლებ 6 წლის
განმავლობაში, თუ შესაბამისი საზედამხედველო ორგანოს მიერ არ არის მოთხოვნა
უფრო მეტი ვადით შენახვაზე ან/და საქართველოს კანონმდებლობით ასეთი
ინფორმაციის (დოკუმენტების) შენახვისათვის უფრო მეტი ვადა არ არის დაწესებული.

ფასიანი ქაღალდების რეგისტრატორები (24.01.2012)

ფასიანი ქაღალდების რეგისტრატორისთვის განისაზღვრა, რომ გარიგების საეჭვოდ
მიჩნევის საფუძველი შეიძლება იყოს, მაგალითად, ფასიანი ქაღალდების ჩუქება პირზე,
რომელიც არ წარმოადგენს მეუღლეს, შვილს, შვილიშვილს, მშობელს, ბებიას, პაპას, დას,
ძმას;

ამავე დროს, რეგისტრატორებმა განსაკუთრებული ყურადღება უნდა მიაქციონ უჩვეულო
გარიგებებს, რომლებსაც არ აქვთ აშკარა ეკონომიკური (კომერციული) შინაარსი ან
აშკარა კანონიერი მიზანი, შესაძლებლობის ფარგლებში შეისწავლონ ასეთი გარიგების
დადების მიზანი და საფუძველი და წერილობით დააფიქსირონ მიღებული შედეგები.

ამასთან, რეგისტრატორები თავად განსაზღვრავენ მათთან საქმიანი ურთიერთობებით
დაკავშირებული პირის გარიგების უჩვეულო გარიგებისთვის მიკუთვნების პრინციპებს.
რეგისტრატორები ასევე თავად განსაზღვრავენ პროცედურებს, რომლებიც აუცილებელია
პირის იდენტიფიკაციისათვის.

კლიენტის იდენტიფიცირების ვალდებულება ფასიანი ქაღალდების რეგისტრატორსაც
განხორციელებული გარიგების ან ოპერაციის 3 000-ლარიანი ზღვარის
გადალახვისთანავე წარმოეშვება.

ამასთან, რეგისტრატორი ვალდებულია მოახდინოს კლიენტის ბენეფიციარი მესაკუთრის
იდენტიფიკაცია, ასევე მიიღოს გონივრული ზომები მისი ვინაობის გადამოწმების მიზნით
სანდო, დამოუკიდებელ წყაროზე დაყრდნობით და დარწმუნდეს, რომ იცის, ვინ არის
კლიენტის ბენეფიციარი მესაკუთრე. ბენეფიციარი მესაკუთრის მიმართ უნდა გატარდეს
ფიზიკური პირისთვის გათვალისწინებული საიდენტიფიკაციო პროცედურები.

რეგისტრატორი ვალდებულია, კლიენტთან საქმიანი ურთიერთობის დაწყებამდე
გამოარკვიოს, რა სახით და რა მიზნით სურს მას რეგისტრატორთან ურთიერთობა,

მუდმივად აწარმოოს არსებულ კლიენტებსა და რეგისტრატორს შორის საქმიანი
ურთიერთობების შესწავლა.
ამავე დროს, რეგისტრატორი ვალდებულია აწარმოოს კლიენტთან საქმიანი
ურთიერთობის მუდმივი მონიტორინგი, რომელიც მოიცავს ”გარიგების დეტალურ
შესწავლას იმისათვის, რომ დადგინდეს, შეესაბამება თუ არა გარიგება კლიენტის შესახებ
მის ცოდნას, კლიენტის კომერციულ ან პირად საქმიანობას, და რისკის ჯგუფს და,
საჭიროების შემთხვევაში, ქონების (მათ შორის, ფულადი სახსრების) წარმომავლობას”.

ცალკე საკითხად ისაზღვრება, რომ რეგისტრატორი ვალდებულია გამოარკვიოს,
მიეკუთვნება თუ არა კლიენტი ან მისი ბენეფიციარი მესაკუთრე პოლიტიკურად აქტიურ
პირთა კატეგორიას და თუ ეს დადასტურდა, რეგისტრატორის ხელმძღვანელობისგან
ასეთ პირთან საქმიანი ურთიერთობის დამყარების ნებართვა უნდა გაიცეს, ასევე მიღებულ
იქნას გონივრული ზომები ასეთი პირის ფულადი სახსრების, ქონების წარმომავლობის
დასადგენად და განახორციელოს ასეთ პირთან საქმიანი ურთიერთობების
გაძლიერებული მონიტორინგი.

რეგისტრატორს უნდა ჰქონდეს განსაზღვრული სათანადო პროცედურები, რომლის
საფუძველზეც რეგისტრატორი პოლიტიკურად აქტიური პირების დადგენისა და
გადამოწმების მიზნით უზრუნველყოფს შესაბამისი ინფორმაციის მოძიებას კლიენტისგან,
ასევე საჯარო წყაროებიდან ან შესაბამის მონაცემთა ელექტრონული ბაზებიდან.

ფულადი გზავნილების განმახორციელებელი პირები (18.01.2012)

ფულადი გზავნილების განმახორციელებელი პირი ვალდებულია, მოახდინოს კლიენტის
იდენტიფიკაცია და მიიღოს გონივრული ზომები მისი ვინაობის გადასამოწმებლად სანდო
და დამოუკიდებელი წყაროდან მოპოვებული ინფორმაციის (დოკუმენტების) საფუძველზე,
როდესაც ფულადი სახსრების საგადახდო ან შეტყობინებების გაცვლის სისტემებით
განხორციელებული ადგილობრივი და საერთაშორისო ოპერაციებისას (გადარიცხვებისა
და ფულადი გზავნილებისას) თანხა აღემატება 1 500 ლარს (ან მის ეკვივალენტს სხვა
ვალუტაში);

ფულადი გზავნილების განმახორციელებელი პირი ვალდებულია მოახდინოს კლიენტის
ბენეფიციარი მესაკუთრის იდენტიფიკაცია, ასევე მიიღოს გონივრული ზომები მისი
ვინაობის გადამოწმების მიზნით სანდო, დამოუკიდებელ წყაროზე დაყრდნობით და
დარწმუნდეს, რომ იცის, ვინ არის კლიენტის ბენეფიციარი მესაკუთრე. ბენეფიციარი
მესაკუთრის მიმართ უნდა გატარდეს ფიზიკური პირისთვის გათვალისწინებული
საიდენტიფიკაციო პროცედურები.

ფულადი გზავნილების განმახორციელებელი პირიც ვალდებულია, გამოარკვიოს,
მიეკუთვნება თუ არა კლიენტი ან მისი ბენეფიციარი მესაკუთრე პოლიტიკურად აქტიურ
პირთა კატეგორიას და თუ ეს დადასტურდა, ხელმძღვანელობისგან ასეთ პირთან საქმიანი
ურთიერთობის დამყარების ნებართვა უნდა გაიცეს, ასევე მიღებულ იქნას გონივრული
ზომები ასეთი პირის ფულადი სახსრების, ქონების წარმომავლობის დასადგენად და
განახორციელოს ასეთ პირთან საქმიანი ურთიერთობების გაძლიერებული მონიტორინგი.

ფულადი გზავნილების განმახორციელებელი პირს ასევე უნდა ჰქონდეს განსაზღვრული
სათანადო პროცედურები, რომლის საფუძველზეც პოლიტიკურად აქტიური პირების
დადგენისა და გადამოწმების მიზნით უზრუნველყოფს შესაბამისი ინფორმაციის მოძიებას
კლიენტისგან, ასევე საჯარო წყაროებიდან ან შესაბამის მონაცემთა ელექტრონული
ბაზებიდან.

მიკროსაფინანსო ორგანიზაციები (24.01.2012)

მიკროსაფინანსო ორგანიზაცია ვალდებულია მოახდინოს კლიენტის იდენტიფიკაცია და
მიიღოს გონივრული ზომები მისი ვინაობის გადასამოწმებლად სანდო და
დამოუკიდებელი წყაროდან მოპოვებული ინფორმაციის (დოკუმენტების) საფუძველზე,
როდესაც: ა) გარიგების (ოპერაციის) თანხა აღემატება 3000 ლარს (ან მის ეკვივალენტს
სხვა ვალუტაში); ბ) ფულადი სახსრების საგადახდო ან შეტყობინებების გაცვლის
სისტემებით განხორციელებული ადგილობრივი და საერთაშორისო ოპერაციებისას
(გადარიცხვებისა და ფულადი გზავნილებისას), რომლის თანხა აღემატება 1500 ლარს (ან
მის ეკვივალენტს სხვა ვალუტაში); გ) გარიგება საეჭვოა;

მიკროსაფინანსო ორგანიზაციაც ვალდებულია, გამოარკვიოს კლიენტის პოლიტიკური
აქტიურობა და მიიღოს ზომები მისი ფულის და ქონების წარმომავლობის დასადგენად და
განახორციელოს ურთიერთობების გაძლიერებული მონიტორინგი.

საბროკერო კომპანიები (24.01.2012)

საბროკერო კომპანების შემთხვევაში მონიტორინგს ექვემდებარება კლიენტის მიერ
დადებული ან შესრულებული გარიგება ან/და მისი დანაწევრების მიზნით დადებულ ან
შესრულებულ გარიგებათა ერთობლიობა, თუ გარიგება საეჭვოა, მისი ან მისი
დანაწევრების მიზნით დადებულ ან შესრულებულ გარიგებათა ერთობლიობის თანხა
აღემატება 30 000 ლარს; ასევე წარმომდგენზე ფასიანი ქაღალდებით შესრულებული
გარიგება; საეჭვო ფინანსური ინსტიტუტის მონაწილეობით განხორციელებული გარიგება
(ოპერაცია); ფასიანი ქაღალდებით საყურადღებო ან საეჭვო ზონაში მოქმედი ან

რეგისტრირებული პირის მიერ ან/და ასეთ ზონაში მოქმედი ბანკის საბანკო ანგარიშის
გამოყენებით შესრულებული გარიგება; ნაღდი ფულით შესრულებული გარიგება.

საბროკერო კომპანიის მიერ გარიგების საეჭვოდ მიჩნევის საფუძველი შეიძლება იყოს:
ა) საფონდო ბირჟაზე კოტირებად ფასიან ქაღალდებზე გარიგების ფასის 40%-ით ან მეტით
განსხვავება ოფიციალური კოტირების ფასისაგან;
ბ) ფასიანი ქაღალდების ჩუქება პირზე, რომელიც არ წარმოადგენს მეუღლეს, შვილს,
შვილიშვილს, მშობელს, ბებიას, პაპას, დას, ძმას;
გ) მყიდველი ბროკერისათვის შეუძლებელია თანხის წარმოშობის დადგენა:
დ) გამყიდველი ბროკერისათვის შეუძლებელია ფასიანი ქაღალდების წარმოშობის
დადგენა:
ე) როდესაც აშკარაა, რომ გარიგება დაიდო და/ან სრულდება მისი დანაწევრებისა და,
აქედან გამომდინარე, კანონის მოთხოვნების თავიდან აცილების მიზნით;
ვ) გარიგების მონაწილე რომელიმე პირის იურიდიული ან ფაქტობრივი მისამართი არის
არაკოოპერირებად (არამოთანამშრომლე) ზონაში ან რომ მისი თანხის გადარიცხვა ხდება
ასეთ ზონაში ან ასეთი ზონიდან;
ზ) ყველა სხვა შემთხვევა, რომელიც ამ დებულების მიზნებისათვის საბროკერო კომპანიის
მიერ შესაძლოა გარიგების საეჭვოდ მიჩნევის საფუძველი იყოს.

საბროკერო კომპანია ვალდებულია მოახდინოს კლიენტის იდენტიფიკაცია და მიიღოს
გონივრული ზომები მისი ვინაობის გადასამოწმებლად სანდო და დამოუკიდებელი
წყაროდან მოპოვებული ინფორმაციის (დოკუმენტების) საფუძველზე, როდესაც გარიგების
(ოპერაციის) თანხა აღემატება 3000 ლარს (ან მის ეკვივალენტს სხვა ვალუტაში);

საბროკერო კომპანია ასევე ვალდებულია, გამოარკვიოს, მიეკუთვნება თუ არა კლიენტი
პოლიტიკურად აქტიურ პირთა კატეგორიას და იმოქმედოს ასეთი პირის ფულადი
სახსრების და ქონების წარმომავლობის დასადგენად.

ამავე დროს, მას უნდა ჰქონდეს განსაზღვრული პროცედურები, რომელთა საფუძველზეც
პოლიტიკურად აქტიური პირების დადგენა-გადამოწმების მიზნით უზრუნველყოფს
ინფორმაციის თავმოყრას კლიენტისგან, საჯარო წყაროებიდან ან მონაცემთა
ელექტრონული ბაზებიდან.

საბუღალტრო ან/და აუდიტორული საქმიანობის განმახორციელებლები (31.01.2012)

ახალი რეგულაციით, საბუღალტრო ან/და აუდიტორული საქმიანობის
განმახორციელებელი პირის მონიტორინგს ექვემდებარება, ნებისმიერი გარიგება,
რომელიც შეიძლება მიჩნეულ იქნეს საეჭვოდ და როდესაც საბუღალტრო ან/და

აუდიტორული საქმიანობის განმახორციელებელი პირი კლიენტის დავალებით
(კლიენტისთვის) ან კლიენტის სახელით მონაწილეობს გარიგებაში (ოპერაციაში),
რომელიც დაკავშირებულია შემდეგი სახის საქმიანობასთან:
ა) უძრავი ქონების ყიდვა-გაყიდვა;
ბ) ფულადი სახსრების, ფასიანი ქაღალდების ან სხვა ქონების მართვა;
გ) საბანკო, შემნახველი ან ფასიანი ქაღალდების ანგარიშების მართვა;
დ) იურიდიული პირის შექმნისთვის, საქმიანობისთვის ან მართვისთვის შენატანების
ორგანიზება;
ე) იურიდიული პირის ან ამხანაგობის შექმნა, საქმიანობა ან მართვა;
ვ) იურიდიული პირის (წილის) ყიდვა-გაყიდვა.

საბუღალტრო ან/და აუდიტორული საქმიანობის განმახორციელებელმა პირმა
განსაკუთრებული ყურადღება უნდა მიაქციოს უჩვეულო გარიგებებს, რომლებსაც არ აქვთ
აშკარა ეკონომიკური (კომერციული) შინაარსი ან აშკარა კანონიერი მიზანი,
შესაძლებლობის ფარგლებში შეისწავლონ ასეთი გარიგების დადების მიზანი და
საფუძველი და წერილობით დააფიქსირონ მიღებული შედეგები.

ამასთან, ისინიც თავად განსაზღვრავენ მათთან საქმიანი ურთიერთობით დაკავშირებული
პირის გარიგების უჩვეულო გარიგებისთვის მიკუთვნების პრინციპებს.

საბუღალტრო ან/და აუდიტორული საქმიანობის განმახორციელებელმა პირმაც უნდა
გაარკვიოს, არის თუ არა მისი კლიენტი პოლიტიკურად აქტიური და დაადგინოს მისი
ფულის და ქონების წარმომავლობა.

ასევე, საბუღალტრო ან/და აუდიტორული საქმიანობის განმახორციელებელმა
პოლიტიკურად აქტიური პირების დადგენისა და გადამოწმების მიზნით უნდა
უზრუნველყოფს შესაბამისი ინფორმაციის მოძიებას კლიენტისგან, საჯარო წყაროებიდან
ან შესაბამის მონაცემთა ელექტრონული ბაზებიდან.

სადაზღვევო ორგანიზაციებისა და არასახელმწიფო საპენსიო სქემის დამფუძნებლები

სადაზღვევო ორგანიზაციებისა და არასახელმწიფო საპენსიო სქემების დამფუძნებელთა
მხრიდან, ახალი რეგულაციით, მონიტორინგს ექვემდებარება პირის მიერ დადებული ან
შესრულებული ოპერაცია (გარიგება) ან/და მისი დანაწევრების მიზნით დადებულ ან
შესრულებულ გარიგებათა (ოპერაციათა) ერთობლიობა, თუ არსებობს ერთ-ერთი ან
ორივე შემდეგი პირობა:
ა) გარიგება (ოპერაცია) საეჭვოა ამ დებულების მე-2 მუხლის „ე“ ქვეპუნქტის შესაბამისად,
მიუხედავად თანხის ოდენობისა.

ბ) გარიგების (ოპერაციის) ან გარიგებათა (ოპერაციათა) ერთობლიობის თანხა აღემატება
30 000 ლარს (ან მის ეკვივალენტს სხვა ვალუტაში) და ამავე დროს თავისი შინაარსით
არის შემდეგი გარიგება (ოპერაცია):
ბ.ა) დაბრუნებადი სიცოცხლის დაზღვევა;
ბ.ბ) ანუიტეტური და საპენსიო დაზღვევა;
ბ.გ) პრემიის დაბრუნების პირობით პირადი დაზღვევა;
ბ.დ) საყურადღებო ან საეჭვო ზონაში მყოფი და რეგისტრირებული პირის მიერ ან/და ასეთ
ზონაში მოქმედი ბანკის საბანკო ანგარიშის გამოყენებით შესრულებული გარიგება;
ბ.ე) დამზღვევის ინიციატივით პირველი სამი თვის განმავლობაში გაწყვეტილი
სადაზღვევო კონტრაქტი;
ბ.ვ) საეჭვო ფინანსური ინსტიტუტის მონაწილეობით განხორციელებული ოპერაცია
(გარიგება);
ბ.ზ) ნაღდი ფულით შესრულებული გარიგება.

სადაზღვევო ორგანიზაცია და არასახელმწიფო საპენსიო სქემის დამფუძნებელი
ვალდებულია მოახდინოს კლიენტის (მისი წარმომადგენლისა და მარწმუნებლის,
აგრეთვე მესამე პირის, თუ გარიგება მესამე პირის სასარგებლოდ იდება) იდენტიფიკაცია
და მიიღოს გონივრული ზომები მისი ვინაობის გადასამოწმებლად სანდო და
დამოუკიდებელი წყაროდან მოპოვებული ინფორმაციის (დოკუმენტების) საფუძველზე
შემდეგ შემთხვევებში:
ა) გარიგების (ოპერაციის) თანხა აღემატება 3 000 ლარს (ან მის ეკვივალენტს სხვა
ვალუტაში);
ბ) ჩნდება ეჭვი კლიენტის არსებული საიდენტიფიკაციო მონაცემების სიზუსტეში ან
შესაბამისობაში;
გ) გარიგება არის საეჭვო გარიგება.

პარალელურად, საბუღალტრო ან/და აუდიტორული საქმიანობის განმახორციელებელს
ეკისრება ვალდებულება, გაარკვიოს, მიეკუთვნება თუ არა კლიენტი პოლიტიკურად
აქტიურ პირთა წრეს და თუ ეს დადასტურდა, ხელმძღვანელობისგან ასეთ პირთან
საქმიანი ურთიერთობის დამყარების ნებართვა უნდა გაიცეს, ასევე მიღებულ იქნას
გონივრული ზომები ასეთი პირის ფულადი სახსრების, ქონების წარმომავლობის
დასადგენად და განახორციელოს ასეთ პირთან საქმიანი ურთიერთობების
გაძლიერებული მონიტორინგი.

საკრედიტო კავშირები

საკრედიტო კავშირების მხრიდან მონიტორინგს ექვემდებარება პირის მიერ დადებული ან
შესრულებული გარიგება ან/და გარიგების (მისი თანხის) დანაწევრების მიზნით დადებულ

ან შესრულებულ გარიგებათა ერთობლიობა, თუ არსებობს ერთ-ერთი ან ორივე შემდეგი
პირობა:
ა) გარიგების ან გარიგებათა ერთობლიობის თანხა აღემატება 30 000 ლარს (ან მის

ეკვივალენტს სხვა ვალუტაში), როგორც ნაღდი, ისე უნაღდო ანგარიშსწორების
შემთხვევაში;
ბ) ეს გარიგება არის საეჭვო გარიგება (მიუხედავად თანხის ოდენობისა).

საკრედიტო კავშირი ვალდებულია მოახდინოს ყველა თავისი პარტნიორისა და საქმიანი
ურთიერთობების დამყარების მსურველი პირის (მათი წარმომადგენლისა და
მარწმუნებლის, აგრეთვე მესამე პირის, თუ გარიგება იდება მესამე პირის სასარგებლოდ)
იდენტიფიკაცია და მიიღოს გონივრული ზომები მათი ვინაობის გადასამოწმებლად სანდო
და დამოუკიდებელი წყაროდან მოპოვებული ინფორმაციის (დოკუმენტების) საფუძველზე,
როდესაც:
ა) გარიგების (ოპერაციის) თანხა აღემატება 3000 ლარს (ან მის ეკვივალენტს სხვა

ვალუტაში);
ბ) გარიგება არის საეჭვო გარიგება ამ დებულების მე-2 მუხლის „ზ“ ქვეპუნქტის

შესაბამისად;
გ) ჩნდება ეჭვი არსებული პარტნიორის საიდენტიფიკაციო მონაცემების სიზუსტესა და/ან

შესაბამისობაში.

საკრედიტო კავშირიც ვალდებულია, გამოარკვიოს, მიეკუთვნება თუ არა კლიენტი ან მისი
ბენეფიციარი მესაკუთრე პოლიტიკურად აქტიურ პირთა კატეგორიას და თუ ეს
დადასტურდა, ხელმძღვანელობისგან ასეთ პირთან საქმიანი ურთიერთობის დამყარების
ნებართვა უნდა გაიცეს, ასევე მიღებულ იქნას გონივრული ზომები ასეთი პირის ფულადი
სახსრების, ქონების წარმომავლობის დასადგენად და განახორციელოს ასეთ პირთან
საქმიანი ურთიერთობების გაძლიერებული მონიტორინგი.

საკრედიტო კავშირს ასევე უნდა ჰქონდეს განსაზღვრული სათანადო პროცედურები,
რომლის საფუძველზეც პოლიტიკურად აქტიური პირების დადგენისა და გადამოწმების
მიზნით უზრუნველყოფს შესაბამისი ინფორმაციის მოძიებას კლიენტისგან, ასევე საჯარო
წყაროებიდან ან შესაბამის მონაცემთა ელექტრონული ბაზებიდან.

საგულისხმოა, რომ საფინანსო ბაზრის ყველა მონაწილისთვის ორი კვირის ინტერვალით
(2012 წლის 18 იანვრიდან 31 იანვრამდე) დაწესებული ახალი მოთხოვნები საქმიანობის
სახეების მიხედვით ცალკეულ განსხვავებულ მოთხოვნებს მოიცავს. თუმცა, უფრო მეტია ის
საერთო, რაც ყველა მათგანს უწესდება.

უპირველესად, ეს ეხება პოლიტიკურად აქტიურ პირთა კატეგორიას - ყველა საფინანსო
ინსტიტუტს დაუწესდა ვალდებულება, გამოავლინოს ასეთი პირი, შეისწავლის მისი ფულის
და ქონების წარმომავლობა და მუდმივად გაუწიოს მონიტორინგი ამ საკითხებს
(საგულისმოა, რომ ფულის წარმომავლობის საკითხი მანამდე არასოდეს დასმულა
ქართულ კანონმდებლობაში. იმავე პრივატიზების ან პირდაპირი უცხოური ინვესტიციების
განხორციელების პროცესში ხშირად გვხვდება ოფშორული ზონებიდან შემოსული ფული,
რომლის წარმომავლობით სახელმწიფო არასოდეს დაინტერესებულა. ეს
ეწინააღმდგებოდა როგორც საკანონმდებლო ჩარჩოს, რომელიც არანაირ შეზღუდვას არ
აწესებს ამ მხრივ, ასევე იდეოლოგიურ მიდგომასაც, რომელიც ამტკიცებს, რომ „ფულს
წარმომავლობა, ფერი, სუნი და გემო არ აქვს“).

ამავე დროს, საფინანსო ინსტიტუტებს ეკისრებათ ვალდებულება, მუდმივად მოიძიონს
ინფორმაცია კლიენტისგან, მონაცემთა არსებული ელექტრონული ბაზებიდან და საჯარო
წყაროებიდან. ამ წყაროების ასეთი ზოგადი და უფრო მეტად დაუკონკრეტებელი
ჩამონათვალი მიუთითებს, რომ საფინანსო ინსტიტუტებს საკმაოდ ფართო რესურსი
ეძლევათ კლიენტის შესახებ საინფორმაციო პროფილის ფორმირებისთვის.

მაგალითისთვის, გაურკვეველი რჩება, რამდენად შეიძლება ჩაითვალოს ინფორმაციის
წყაროდ მასობრივი ინფორმაციის საშუალებებში ამა თუ იმ პოლიტიკურად აქტიურ პირზე
ან ბანკის ნებისმიერ სხვა კლიენტზე ხშირად დაუსაბუთებლად გავრცელებული, მაგრამ
ფართოდ აფიშირებული ინფორმაცია.

ასეთი წყაროებიდან მობილიზებული ინფორმაცია თავისუფლად შეიძლება გახდეს
კლიენტის საქმიანი ისტორიის დამახინჯების და საფინანსო ინსტიტუტის მხრიდან მისთვის
მომსახურებაზე უარის თქმის საფუძველი.

მით უფრო, რომ ახალი რეგულაციების მიხედვით, საფინანსო ინსტიტუტები თავად
განსაზღვრავენ მათთან საქმიანი ურთიერთობით დაკავშირებული პირის გარიგების
უჩვეულო გარიგებისთვის მიკუთვნების პრინციპებს. საფინანსო ზედამხედველობის
სამსახური ამ მხრივ მათ საკმაოდ ზოგად ჩარჩოს უწესებს. შესაბამისად, საფინანსო
ინსტიტუტებს ეძლევათ საკმაოდ ფართო უფლებამოსილება, თავად შეზღუდონ კლიენტი
და მისი უფლებები საკუთარი შეხედულებისამებრ შემუშავებული პრინციპებით.

სანქციები

საგულისხმოა, რომ ახალი რეგულაციების შემოღებას ქრონოლიგიურად ძალიან მალევე,
2012 წლის თებერვალში მოჰყვა ახალი ფინანსური სანქციებიც.

მაგალითად, იმავე კომერციულ ბანკებს დაუდგინდათ, რომ შიდა კონტროლის წესების
მიუღებლობისთვის (რაც ინფორმაციის მიღების, სისტემატიზაციის, დამუშავებისა და
საქართველოს ფინანსური მონიტორინგის სამსახურისათვის გადაცემის 2012 წლის 18
იანვარს დამტკიცებული წესის ერთ-ერთი მოთხოვნაა) მათ ორი ათასი ლარით
დააჯარიმებენ.

ამასთან დაკავშირებით ცვლილება „კომერციული ბანკების მიმართ ფულადი ჯარიმების
განსაზღვრისა და დაკისრების წესის დამტკიცების შესახებ“ ბრძანებაში შევიდა და
აღნიშნული ჯარიმა ახალ სანქციად განისაზღვრა.

აღნიშნული ბრძანება ძალაში ხელმოწერისთანავე შევიდა. თუმცა, ნორმატიული აქტი
ძალაში როგორც წესი გამოქვეყნებისთანავე შედის ხოლმე. ბრძანების დაუყოვნებლივ
ამოქმედების მიზეზი თავად ბრძანებაშია დასახელებული და ნათქვამია, რომ ამ ბრძანების
დაუყოვნებლივ ამოქმედება განპირობებულია საქართველოს ეროვნული ბანკის მიერ
საქართველოს კანონმდებლობით გათვალისწინებული საზედამხედველო ფუნქციების
შეუფერხებლად განხორციელების აუცილებლობით.

იგივე მოხდა მზღვეველებთან მიმართებითაც: „მზღვეველის მიმართ ფულადი ჯარიმის
განსაზღვრის, დაკისრებისა და აღსრულების წესის დამტკიცების შესახებ“ ბრძანებაში
შესული ცვლილებით, მზღვეველი ან მისი ადმინისტრატორი, რომელიც ვერ
უზრუნველყოფს მზღვეველის მიერ კანონმდებლობით განსაზღვრული შიდა კონტროლის
პროცედურისა და წესების მიღებას და/ან აღნიშნული შიდა კონტროლის პროცედურისა და
წესების დაცვას, დაჯარიმდება 1 500 ლარის ოდენობით.

ამავე ბრძანების მიხედვით, გაუქმდა 500-ლარიანი ჯარიმა, რომელიც მზღვეველებს
ფინანსური მონიტორინგის სამსახურში აღრიცხვის ფორმაში არსებული ინფორმაციის
ცვლილებისას, ახალი ფორმის საქართველოს ფინანსური მონიტორინგის სამსახურში
წარუდგენლობისთვის ეკისრებოდათ.
ეროვნული ბანკის აღნიშნული ბრძანება, ხელმოწერისთანავე ამოქმედდა. ბრძანების
დაუყოვნებლივ ამოქმედების მიზეზად, საქართველოს ეროვნული ბანკის მიერ
საქართველოს კანონმდებლობით გათვალისწინებული საზედამხედველო ფუნქციების
შეუფერხებლად განხორციელების აუცილებლობაა დასახელებული.

2012 წლის იანვარში საქართველოს ფინანსური მონიტორინგის სამსახურის მიერ
გამოცემულმა ბრძანებებმა, რომლებმაც განუსაზღვრა ინფორმაციის მიღების,
სისტემატიზაციის, დამუშავებისა და საქართველოს ფინანსური მონიტორინგის
სამსახურისათვის გადაცემის წესი საქართველოს საფინანსო ბაზარზე მოქმედ ყველა
საფინანსო ინსტიტუტს (კომერციული ბანკები, მიკორსაფინანსო ორგანიზაციები, ფასიანი

ქაღალდების რეგისტრატორები, ფულადი გზავნილების განმახორციელებლები,
სადაზღვევო ორგანიზაციებისა და არასახელმწიფო საპენსიო სქემის დამფუძნებლები,
საბუღალტრო ან/და აუდიტორული საქმიანობის განმახორციელებლები, საბროკერო
კომპანიები, ვალუტის გადამცვლელ ჯიხურები, საკრედიტო კავშირები), თითოეულ ამ
ინსტიტუტს კლიენტთან ურთერთობის და ბაზარზე ოპერირების პირობები მნიშვნელოვნად
დაუმძიმა.

ჩამოთვლილი საფინანსო ინსტიტუტების საქმიანობის მარეგულირებელ ახალ წესებში
განსაკუთრებით პედალირებულია პოლიტიკურად აქტიური პირის ან მასთან უშუალო
საქმიან ურთიერთობაში მყოფი პირების საკითხი, რომელთა მიმართაც ნებისმერი
საფინანსო სერვისის განმახორციელებელს ვალდებულებათა მთელი წყება ეკისრება.

უპირველესად, ყველა მათგანს დაუწესდა ვალდებულება, გამოავლინოს პოლიტიკურად
აქტიური პირი ან მასთან უშუალო საქმიან ურთიერთობაში მყოფი პირები, შეისწავლოს
მათი ფულის და ქონების წარმომავლობა და მუდმივად გაუწიოს მონიტორინგი ამ
საკითხებს.

ამავე დროს, საფინანსო ინსტიტუტებს ეკისრებათ ვალდებულება, მუდმივად მოიძიონ
ინფორმაცია კლიენტისგან, მონაცემთა არსებული ელექტრონული ბაზებიდან და საჯარო
წყაროებიდან. ამ წყაროების ასეთი ზოგადი, დაუკონკრეტებელი ჩამონათვალი
მიუთითებს, რომ საფინანსო ინსტიტუტებს საკმაოდ ფართო რესურსი ეძლევათ კლიენტის
შესახებ ინფორმაციის მოძიებისათვის.

თან, საფინანსო ინსტიტუტები თავად განსაზღვრავენ მათთან საქმიანი ურთიერთობით
დაკავშირებული პირის გარიგების უჩვეულო გარიგებისთვის მიკუთვნების კრიტერიუმებს.
საფინანსო ზედამხედველობის სამსახური ამ მხრივ მათ საკმაოდ ზოგად ჩარჩოს უწესებს.
შესაბამისად, საფინანსო ინსტიტუტებს ეძლევათ პრაქტიკულად განუსაზღვრელი
უფლებამოსილება, შეზღუდონ კლიენტი და მისი უფლებები საკუთარი შეხედულების
შესაბამისად ჩამოყალიბებული შეფასების კრიტერიუმებით.

საგულისხმოა ისიც, 2012 წლის იანვარში საქართველოს ფინანსური მონიტორინგის
სამსახურის მიერ გამოცემულ ბრძანებებს, რომლებმაც ყველა საფინანსო ინსტიტუტს
დაუდგინა ინფორმაციის მიღების, სისტემატიზაციის, დამუშავებისა და საქართველოს
ფინანსური მონიტორინგის სამსახურისათვის გადაცემის წესი, მყისიერად მოჰყვა
საფინანსო ინსტიტუტების სანქცირების მექანიზმების ამოქმედებაც.

მაგალითად, ახალი რეგულაციებით განსაზღვრული შიდა კონტროლის წესების
დაუნერგაობისთვის კონკრეტული ჯარიმები დაწესდა. შესაბამისი ბრძანებები კი ძალაში



29

ხელმოწერისთანავე (და არა გამოქვეყნებისთანავე) შევიდა ”საქართველოს ეროვნული
ბანკის მიერ საქართველოს კანონმდებლობით გათვალისწინებული საზედამხედველო
ფუნქციების შეუფერხებლად განხორციელების აუცილებლობით”.

2012 წლის პირველი ნახევრის საჯაროდ ცნობილი მონაცემებით, ეროვნულ ბანკს ჯერ არ
აუმოქმედებია საფინანსო ინსტიტუტების წინააღმდეგ სანქციები ინფორმაციის მიღების,
სისტემატიზაციის, დამუშავებისა და საქართველოს ფინანსური მონიტორინგის
სამსახურისათვის გადაცემის წესის დარღვევის ან არაჯეროვნად შესრულების გამო.

თუმცა, ამჟამინდელი მდგომარეობით, როგორც საფინანსო ინსტიტუტები, ასევე მათი
კლიენტები გაცილებით უფრო მკაცრი რეგულირების პირობებში იმყოფებიან,
განსაკუთრებით, პოლიტიკურად აქტიური პირებთან მიმართებით განსახორციელებელი
აქტივობების და საქმიანი ურთიერთობების ახალი წესების ამოქმედების თვალსაზრისით.

„უნაღდო ანგარიშსწორების შესახებ წესების“ ცვლილებები

2012 წლის პირველ კვარტალში უნაღდო ანგარშსწორების წესებიც შეიცვალა. შესაბამისი
ცვლილება "საქართველოში უნაღდო ანგარიშსწორების წესების დამტკიცების შესახებ"
ბრძანებაში შევიდა.

თუ მანამდე ფიზიკური პირი უფლებამოსილი იყო თავისი საბანკო ანგარიშიდან
გადარიცხვები ეწარმოებინა სხვა ფიზიკური ან იურიდიული პირის მაგივრად,
ცვლილებების მიხედვით, ფიზიკური პირი უფლებამოსილი იქნება თავისი საბანკო
ანგარიშიდან გადარიცხვები აწარმოოს მხოლოდ სხვა ფიზიკური პირის მაგივრად.

ამასთან, ფიზიკური პირის მიერ თავისი საბანკო ანგარიშიდან ნებისმიერი (როგორი
ფიზიკურ, ასევე იურუდიული) პირის მაგივრად გადარიცხვების განხორციელება დასაშვები
იქნება, თუ გადარიცხვა ხორციელდება საჯარო სამართლის იურიდიული პირის ან/და
სახელმწიფო ბიუჯეტის სასარგებლოდ.

გარდა ამისა, აქამდე ფიზიკური პირი უფლებამოსილი იყო ანგარიშის გახსნის გარეშე
გადარიცხვები ეწარმოებინა სხვა პირის მაგივრად – როგორც ფიზიკური, ისე იურიდიული.
ცვლილებების მიხედვით კი, დასაშვები იქნება ფიზიკური პირის მიერ ანგარიშის გახსნის
გარეშე გადარიცხვების განხორციელება სხვა მხოლოდ ფიზიკური პირის მაგივრად.
ნებისმიერი პირის მაგივრად ფიზიკური პირის მიერ ანგარიშის გახსნის გარეშე
გადარიცხვები კი დასაშვები იქნება მხოლოდ იმ შემთხვევაში, თუ გადარიცხვა
ხორციელდება საჯარო სამართლის იურიდიული პირის ან/და სახელმწიფო ბიუჯეტის
სასარგებლოდ.

ანუ ამ ცვლილებითაც, ფიზიკურ პირებს, რომელთაც მანამდე ჰქონდათ შესაძლებლობა,
იურიდიული პირების მაგივრად ეწარმოებინათ გადარიცხვები, ეს უფლება შეეზღუდათ.

ამავე წესებში შეტანილი ცვლილების შესაბამისად, დაყადაღებული ანგარიშიდან თანხის
სახელმწიფო ბიუჯეტში გადარიცხვა შესაძლებელი იქნება.

მანამდე ბანკის კლიენტების საბანკო ანგარიშზე შესაბამისი უფლებამოსილების მქონე
ორგანოს მიერ კლიენტის მომსახურე ბანკში ყადაღის დადების დოკუმენტის წარდგენისას,
ყველა საინკასო დავალების შესრულება ჩერდებოდა. ყადაღის არსებობა ანგარიშზე კი
გამორიცხავდა ნებისმიერი აქტიური საინკასო ოპერაციის შესრულებას.

ამჟამად კი დადგინდა, რომ საგადასახადო ორგანოს მიერ ანგარიშზე ყადაღის დადების
შემთხვევაში, შესაძლებელია დაყადაღებული ანგარიშიდან სახელმწიფო ბიუჯეტში
გადახდები, როგორც ყადაღისგან თავისუფალი სახსრების ფარგლებში, ასევე, ასეთი
თანხების უკმარისობის შემთხვევაში დაყადაღებული თანხების ფარგლებშიც.

სხვა უფლებამოსილი ორგანოს მიერ საბანკო ანგარიშზე ყადაღის დადების შემთხვევაში
აღნიშნული ანგარიშიდან გადახდები შეიძლება განხორციელდეს მხოლოდ ყადაღისაგან
თავისუფალი თანხების ფარგლებში.

ეს ნიშნავს, რომ ყადაღის მიუხედავადაც სახელმწიფო ბიუჯეტს ექნება შესაძლებლობა,
გადამხდელის ვალდებულებები დაყადარებული ქონებიდანაც კი დაფაროს, რის
უფლებასაც სხვა კრედიტორები მოკლებულნი იქნებიან.

„უნაღდო ანგარიშსწორების შესახებ წესების“ ცვლილებებით ფიზიკურ პირს შეეზღუდა
შესაძლებლობა, საკუთარი საბანკო ანგარიშიდან მოახდინოს გადარიცხვა სხვა
იურიდიული პირის სახელით. ამჟამად ის უფლებამოსილია, თავისი საბანკო ანგარიშიდან
გადარიცხვები აწარმოოს მხოლოდ სხვა ფიზიკური პირის მაგივრად. შესაბამისად, მანამდე
არსებული ნორმის (დასაშვები იყო გადარიცხვა სხვა როგორც ფიზიკური, ასევე
იურიდიული პირის სახელით) გამკაცრება აშკარაა.

ძველი ნორმა ძალაშია მხოლოდ იმ შემთხვევაში, თუ გადარიცხვა ხორციელდება საჯარო
სამართლის იურიდიული პირის ან სახელმწიფო ბიუჯეტის სასარგებლოდ.

ამავე წესებში შეტანილი ცვლილების შესაბამისად, სახელმწიფო ბიუჯეტში გადარიცხვა
დაყადაღებული ანგარიშიდანაც შესაძლებელი იქნება. ყადაღის მიუხედავად,

სახელმწიფოს აქვს შესაძლებლობა, გადამხდელის ვალდებულებები დაყადაღებული
ქონებიდანაც კი დაფაროს, რისი უფლებაც სხვა კრედიტორებს არ აქვთ.

„კომერციული ბანკების საქმიანობის შესახებ“ კანონის ცვლილება

ამ კანონში შეტანილი ცვლილებით, რომელიც ასევე 2012 წლის პირველ კვარტალში
განხორციელდა, ეროვნული ბანკი უფლებამოსილია ნორმატიული აქტით განსაზღვროს
კომერციული ბანკის მნიშვნელოვანი წილის მფლობელი აქციონერისა და
ადმინისტრატორის შესაფერისობის დამატებითი კრიტერიუმები.

მსგავსი დათქმა კანონში მანამდე არ არსებულა. სტანდარტული კრიტერიუმები წლების
წინ განისაზღვრა და მათი მოქმედება შეუფერხებელი იყო.

დამატებითი კრიტერიუმების დაწესების აუცილებლობა დასაბუთებული არ ყოფილა.
მართალია, დღევანდელი მდგომარეობით ეროვნულ ბანკს ჯერ ეს ბერკეტი არ
გამოუყენებია, მაგრამ არსებული ცვლილება მას აძლევს საშუალებას, უფრო მეტად
ჩაერიოს ცალკეული საფინანსო ინსტიტუტების როგორც მფლობელობითი, ასევე
ადმინისტრაციული სტრუქტურის ფორმირებაში ან მის ცვლილებაში.

ამავე დროს, კრიტერიუმების არარსებობა, თუ რა დროს შეუძლია ეროვნულ ბანკს ამ
ბერკეტის ამოქმედება და რა საფუძვლით, მას პრაქტიკულად განუზომელ
უფლებამოსილებას ანიჭებს ბანკის აქციონერებთან და ადმინსტრატორებთან
ურთიერთობაში.

2012 წლის პირველი ნახევრის მონაცემებით, ეროვნული ბანკის ჯერ არ გამოუყენებია
მისთვის კანონით მინიჭებული უფლება, ნორმატიული აქტით განსაზღვროს კომერციული
ბანკის მნიშვნელოვანი წილის მფლობელი აქციონერისა და ადმინისტრატორის
შესაფერისობის დამატებითი კრიტერიუმები.

თუმცა, სადღეისოდ ქვეყნის ცენტრალური ბანკი ფლობს კიდევ ერთ დამატებით ბერკეტს,
რომელიც შესაძლოა ამოქმედდეს ნებისმიერი კომერციული ბანკის წინააღმდეგ,
ყოველგვარი დეტალური დასაბუთების გარეშე.

„ეროვნული ბანკის შესახებ“ კანონის ცვლილება

პარლამენტმა ეროვნული ბანკის საბჭოს წევრებთან მიმართებაში პროფესიული ცენზი
შეასუსტა.

”ეროვნული ბანკის შესახებ” კანონის მანამდე მოქმედი რედაქციით, ეროვნული ბანკის
საბჭოს წევრები უნდა ყოფილიყვნენ ”საქართველოს ან უცხო ქვეყნის მოქალაქეები,
რომლებიც გამორჩეულნი უნდა იყვნენ პატიოსნებით და პროფესიონალები
კონკრეტულად ეკონომიკის ან/და ფინანსების დარგში”.

ახალი ინიციატივით, საბჭოში შესაძლოა იყოს ორი წევრი, რომელთაც ეკონომიკისა ან/და
ფინანსების დარგში პროფესიონალიზმი არ მოეთხოვებათ.

საგულისხმოა, რომ ამ ცვლილების ინიცირებიდან მოკლე ვადაში ეროვნული ბანკის
საბჭოს წევრებად ორი კანდიდატურა წარადგინეს, რომებიც ნაკლებად ფლობდნენ
ეკონომიკის და/ან ფინანსების პროფესიულ ცოდნას და ბანკის საბჭოში წარდგენამდე
მუშაობდნენ საქართველოს მთავარი პროკურატურის სისტემაში.

კანონის ეს ცვლილება ცალსახად უკან გადადგმული ნაბიჯია ეროვნული ბანკის საბჭოს,
როგორც პროფესიული ნიშნით დაკომპლექტებული ორგანოს ფორმირების
თვალსაზრისით.

ამავდროულად, ეროვნული ბანკის საბჭოში ახალი წევრების პროკურატურის სისტემიდან
ინტეგრირება ნაკლებად შეესაბამება ცენტრალური ბანკების უმაღლესი ორგანოს
პერსონალური შემადგენლობის ფორმირების ტრადიციასა და ლოგიკას.

„ეროვნული ბანკის შესახებ“ კანონის კიდევ ერთი შესწორებით, ცენტრალურ ბანკს მიეცა
უფლება, კონტროლის თვალსაზრისით სესხების გაცემით დაკავებული ინსტიტუტები
მთლიანად მოიცვას.

კანონით შემოვიდა საფინანსო სექტორის წარმომადგენლის ახალი ტიპი - კვალიფიციური
საკრედიტო ინსტიტუტი, რომელსაც ეროვნული ბანკი გააკონტროლებს.

კვალიფიციური საკრედიტო ინსტიტუტი იქნება იურიდიული პირი, რომელიც სახსრებს
მოიზიდავს ოთხასზე მეტი ფიზიკური პირისაგან ან რომლის მიერ ფიზიკური პირებისაგან
მოზიდული სახსრების ოდენობა აღემატება 5 მილიონ ლარს. ასეთი პირი ვალდებული
იქნება ეროვნული ბანკის მოთხოვნის შემთხვევაში დარეგისტრირდეს და ეროვნული
ბანკის მიერ მისთვის დადგენილი მოთხოვნები დააკმაყოფილოს.

თუმცა, კანონპროექტით ასევე დგინდება, რომ იურიდიული პირები, რომელთა მიერ
მოზიდული სახსრები არ აღემატება 5 მილიონ ლარს ან სახსრების მოზიდვა
ხორციელდება ოთხასზე ნაკლები ფიზიკური პირისაგან, გარკვეულ შემთხვევებში მაინც
ვალდებულნი იქნებიან ეროვნულ ბანკში რეგისტრაცია გაიარონ.

ასეთი ვალდებულება მათ ექნებათ მაშინ, თუ მათი საქმიანობა, მოზიდული სახსრების
რაოდენობა, საქმიანობის რეგიონი ან სეგმენტი, ეროვნული ბანკის მიერ მიჩნეული იქნება
საფინანსო სექტორისათვის მნიშვნელოვნად ან იურიდიული პირის საქმიანობა და
კლიენტთა მოზიდვის მეთოდები მეტყველებს იმ წრის მნიშვნელოვან გაფართოების
გეგმაზე, საიდანაც სახსრების მოზიდვა ხორციელდება.

ახალი ცვლილებით, ეროვნულ ბანკს შეეძლება კვალიფიციური საკრედიტო ინსტიტუტების
რეგისტრაცია და რეგისტრაციის გაუქმება, მათთვის შესაფერისობის კრიტერიუმების,
რისკების გამჟღავნების, მინიმალური კაპიტალის, ლიკვიდობის და დამატებითი
მოთხოვნების დადგენა, შემოწმება, შეზღუდვებისა და სანქციების დაწესება.

იმ შემთხვევაში, თუ კვალიფიციური საკრედიტო ინსტიტუტის მიერ მოზიდული სახსრები
აღემატება ეროვნული ბანკის მიერ დადგენილ ლიმიტს, მაშინ ეროვნულ ბანკს შეეძლება
მას საბანკო საქმიანობის ლიცენზიის აღება მოსთხოვოს.

კანონით ასევე დგინდება, რომ იმ შემთხვევაში, თუ ეროვნული ბანკი მიიჩნევს, რომ
კვალიფიციური საკრედიტო ინსტიტუტის საქმიანობა საფრთხეს უქმნის საფინანსო
სექტორის სტაბილურობას ან ფიზიკური პირებისგან მოზიდულ სახსრებს, მაშინ ეროვნული
ბანკი უფლებამოსილი იქნება კვალიფიციური საკრედიტო ინსტიტუტისაგან მოითხოვოს
სახსრების მოზიდვასთან და სესხების გაცემასთან დაკავშირებული საქმიანობის შეწყვეტა.
წინააღმდეგ შემთხვევაში, ფინანსურ ინსტიტუტს პასუხისმგებლობა დაეკისრება.

კვალიფიციური საკრედიტო ინსტიტუტის ეროვნულ ბანკში რეგისტრაციის პირობები,
კვალიფიციური საკრედიტო ინსტიტუტისადმი მინიმალური კაპიტალის, ლიკვიდობის და
დამატებითი მოთხოვნები, შესაფერისობის კრიტერიუმები, ფულადი ჯარიმის ოდენობა და
დაკისრების წესი განისაზღვრება ეროვნული ბანკის ნორმატიული აქტით. ფულადი
ჯარიმის თანხა კი მიიმართება საქართველოს სახელმწიფო ბიუჯეტში.

საზედამხედველო ფუნქციების განხორციელებისათვის ეროვნული ბანკი უფლებამოსილი
იქნება კვალიფიციური საკრედიტო ინსტიტუტებისაგან მოითხოვოს და მიიღოს ნებისმიერი
ინფორმაცია (მათ შორის, კონფიდენციალური) საკუთარი კომპეტენციის ფარგლებში. თუ
ასეთი სუბიექტი ეროვნული ბანკის მოთხოვნებს არ დააკმაყოფილებს, ის ლიკვიდაციით
და 150 000 ლარის ოდენობის თანხით დაჯარიმდება.

„ეროვნული ბანკის შესახებ“ კანონში განხორციელებული ამ ცვლილების უმთავრესი
მიზანი საფინანსო სექტორში კონტროლის გამკაცრებაა და ეს იმ პოლიტიკის
შემადგენელი ნაწილია, რასაც ეროვნული ბანკი ბოლო წლების განმავლობაში ატარებს.

სახსრების მოზიდვით დაკავებული ნებისმიერი იურიდიული პირის ეროვნულ ბანკში
რეგისტრაციის ვალდებულების დაწესება გულისხმობს ამ საქმიანობით დაკავებული
ყველა (სიდიდის მიუხედავად) ინსტიტუტის ეროვნული ბანკის აქტიური ან პასიური
კონტროლის ქვეშ მოქცევას.

ერთი მხრივ, ეს ნოვაცია მისასალმებელია იმ თვალსაზრისით, რომ ის ხელს შეუწყობს
საფინანსო ბაზრიდან არასანდო, ფინანსურად არასაიმედო ინსტიტუტების განდევნას, რაც
გამორიცხავს ფინანსური პირამიდების შექმნას და მოსახლეობის წინაშე ახალი,
შეუსრულებელი ვალდებულებების წარმოქმნას.

ამავდროულად, უეჭველია, რომ ამავე ნოვაციით ეროვნული ბანკის კონტროლის
სივრცეში მოხვდებიან საფინანსო სერვისით დაკავებული ის ინსტიტუტებიც, რომლებიც
უკანასკნელ პერიოდამდე არ ექვემდებარებოდნენ ეროვნული ბანკის მხრიდან
ზედამხედველობას, რაც თავისთავად კანონმდებლობის გამკაცრებაზე მიუთითებს.

მემორანდუმი კონტროლის პალატასთან

2011 წლის ბოლოდან განხორციელებული ცვლილებების განმაპირობებელი  ერთ-ერთი
ყველაზე სერიოზული დოკუმენტია საქართველოს კონტროლის პალატასა და ეროვნულ
ბანკს შორის ურთიერთთანამშრომლობის მემორანდუმი, რომელიც 2012 წლის იანვარში
გაფორმდა.

უწყებებმა მემორანდუმი „მოქალაქეთა პოლიტიკური გაერთიანებების“ შესახებ კანონის შე-
საბამისად გააფორმეს და ის პარტიების და პოლიტიკურად აქტიური პირების ფინანსური
ოპერაციების შესახებ" კონტროლის პალატისთვის ინფორმაციის მიწოდებას გულისხმობს.

„მემორანდუმი ითვალისწინებს კონტროლის პალატისთვის ინფორმაციის მიწოდებას პო-
ლიტიკურ პარტიებთან, პოლიტიკურად აქტიურ პირებთან და ორგანიზაციებთან დაკავში-
რებული ფინანსური ტრანზაქციების შესახებ. ახალი კანონის შესაბამისად, კონტროლის პა-
ლატა ახორციელებს პოლიტიკური პროცესის ფინანსური გამჭვირვალობის უზრუნველყო-
ფას, ამისთვის ატარებს მონიტორიგნს და ეროვნული ბანკისგან მოწოდებული ინფორმა-
ცია მნიშვნელოვანი იქნება ჩვენთვის, მონიტორინგის მიზნების მიღწევისთვის“, - ნათქვამია
ოფიციალურ განცხადებაში.

მემორანდუმის თანახმად, 2011 წლის 1 ნოემბრიდან დაწყებული, ყველა საფინანსო ტრან-
ზაქცია, რომლის შესახებ ინფორმაცია ეროვნულ ბანკს აქვს, კონტროლის პალატას
გადაეცემა.

საგულისხმოა, რომ ამ მემორანდუმით, პრაქტიკულად, მთლიანად იგნორირებულია
საბანკო საიდუმლოების ცნება, რომელიც დეტალურად არის გაწერილი „კომერციული
ბანკების საქმიანობის შესახებ“ კანონში, რომელის მე-17 მუხლის მიხედვით:

„მუხლი 17. საბანკო საიდუმლოება

1. არავის არა აქვს უფლება, დაუშვას ვინმე კონფიდენციალურ ინფორმაციასთან,
გათქვას და გაავრცელოს ასეთი ინფორმაცია ან გამოიყენოს პირადი სარგებლობისათვის.
ასეთი ინფორმაცია შეიძლება მიეწოდოს მხოლოდ ეროვნულ ბანკს, მისი კომპეტენციის
ფარგლებში.

2. ინფორმაცია ნებისმიერი გარიგების (მათ შორის, გარიგების დადების მცდელობის
შემთხვევაში), ანგარიშების, ამ ანგარიშებიდან განხორციელებული ოპერაციებისა და
ანგარიშებზე არსებული ნაშთების შესახებ შეიძლება მიეცეს შესაბამისი გარიგების
მონაწილე მხარეებს, შესაბამისი ანგარიშების მფლობელებს და მათ წარმომადგენლებს,
აგრეთვე საქართველოს კანონმდებლობით გათვალისწინებულ შემთხვევებში –
საქართველოს ფინანსური მონიტორინგის სამსახურს და იმ პირებს, რომლებიც
უფლებამოსილი არიან აღასრულონ „სააღსრულებო წარმოებათა შესახებ“
საქართველოს კანონით აღსრულებას დაქვემდებარებული აქტები, მათი აღსრულების
პროცესში.

3. სასამართლო და საგამომძიებლო ორგანოებს, აგრეთვე საგადასახადო
სამსახურებს ეკრძალებათ სასამართლოს განაჩენის გამოტანამდე ინფორმაციის გადაცემა
სხვა ორგანოებისათვის მასობრივი ინფორმაციის საშუალებების ჩათვლით, აგრეთვე ამ
ინფორმაციის გამოყენება საჯარო გამოსვლებში“.

საგულისხმოა, რომ კონტროლის პალატა ჩამოთვლილ არც ერთ კატეგორიას არ
განეკუთვნება, შესაბამისად მას არ აქვს უფლება უშუალოდ გამოითხოვოს და მიიღოს
ინფორმაცია საბანკო დაწესებულებიდან; ციტირებული მუხლის მე-3 პუნქტის
გათვალისწინებით კონტროლის პალატა საბანკო ინფორმაციას სასამართლო,
საგამოძიებო და საგადასახადო ორგანოებიდან ვერ მიიღებს. „სისხლის სამართლის
საპროცესო კოდექსის“ და „ოპერატიულ-სამძებრო საქმიანობის შესახებ“ კანონის
მიხედვით, კონტროლის პალატას არ აქვს არც საგამოძიებო და არც ოპერატიული
ღონისძიებების წარმოების უფლება და არც ოპერატიული მონაცემების დამოუკიდებლად
და უშუალოდ მიღება შეუძლია. რჩება ერთადერთი გზა: კონტროლის პალატამ ეს
ინფორმაცია მიიღოს საქართველოს ეროვნული ბანკისაგან, რაც დადგინდა და
განხორციელდა კიდეც შესაბამისი მემორანდუმით. შედეგად, ცალკეულ პირთა

ტრანზაქციების შესახებ ინფორმაციის განსაჯაროებით უხეშად შეილახა მათი საბანკო
საიდუმლოება.

საქართველოს კონტროლის პალატასა და ეროვნულ ბანკს შორის ურთიერთთანამშრომ-
ლობის მემორანდუმი, რომელიც 2012 წლის იანვარში გაფორმდა, მნიშვნელოვანდ
ცვლის და ამცირებს კლიენტის საბანკო ინფორმაციაზე წვდომის, მისი გაცვლისა და
კონფიდენციალურობის მანამდე არსებულ გარანტიებს.

ეს გარემოება საბანკო სექტორისთვის მნიშვნელოვან გამოწვევაა, ვინაიდან საბანკო
საიდუმლოების მყარი გარანტია ქვეყნის საბანკო სისტემის შეუქცევადად განვითარების და
მის მიმართ ნდობის ერთ-ერთი მთავარი განმაპირობებელი ფაქტორია.


